
MINUTI

IĊ-CHAIRPERSON (Onor. Darren Carabott): Insellmikom. Hawn korrezzjonijiet għall-Minuti?  L-Onor. Andy Ellul. 

ONOR. ANDY ELLUL (Segretarju Parlamentari għad-Djalogu Soċjali): Sur President, iż-żewġ artikli li ppreżenta l-Onor. Alex Muscat ġew uploaded? 

IĊ-CHAIRPERSON: Safejn naf jien, tikkoreġini l-Iskrivan tal-Kumitat, kull meta jkollna xi dokument li diġà huwa pubbliku, jittella’ awtomatikament. Il-permess jintalab meta jkun dokument li jkun għaddielna xi xhud, jew inkella meta jkun hemm dokument li ma jkunx pubbliku. 

ONOR. ANDY ELLUL: Grazzi. 

IĊ-CHAIRPERSON:  Il-Minuti jistgħu jiġu kkonfermati?

Il-Minuti tal-Laqgħa Nru 70, li saret  fit-12 ta’ Marzu 2025, ġew ikkonfermati. 

KORRISPONDENZA

IĊ-CHAIRPERSON: Irċevejna korrispondenza mingħand is-Sur William Peplow mill-Uffiċċju Nazzjonali tal-Verifika (NAO), datata 24 ta’ Marzu 2025, li fiha kjarifika li kienet intalbet minn dan il-Kumitat fil-laqgħat Nri 66 u 68. Ovvjament bħas-soltu, din il-korrispondenza tiġi ċċirkolata bejn il-Membri tal-Kumitat. 

ONOR. GLENN BEDINGFIELD: Jiġifieri l-kjarifika tgħid li ma kien hemm l-ebda varjanza ta’ €4 miljun. 

IĊ-CHAIRPERSON: U hemm ukoll l-ispjega dwar l-allocation. (Interruzzjonijiet) Jidher li hawn qbil li din il-korrispondenza tista’ tittella’ fuq il-website tal-Parlament.

Nistgħu issa ngħaddu għall-main item fuq l-aġenda. 

KONTINWAZZJONI TAL-EŻAMI TAR-RAPPORT TAL-AWDITUR ĠENERALI EVALUATING THE ROLE OF THE MALTA FILM COMMISSION IN PROMOTING THE MALTESE FILM INDUSTRY, KIF UKOLL TAL-KONTIJIET TAL-AWTORITAJIET STATUTORJI, INKLUŻ ORGANIZZAZZJONIJIET PARASTATALI, LI JAQGĦU TAĦT IL-MINISTERU GĦAT-TURIŻMU U L-MINISTERU GĦAL GĦAWDEX GĦAS-SNIN 2020, 2021, 2022, 2023  U 2024

IĊ-CHAIRPERSON: Għal-lum għandna mħarrek lill-Ministru għal Għawdex u l-Ippjanar, l-Onor. Clint Camilleri, però qegħdin neskludu l-parti tal-ippjanar tal-Ministeru minħabba s-snin rilevanti. Jekk m’hawnx oġġezzjoni nistgħu nsejħu fil-kamra lill-Ministru Camilleri. 

L-Onor. Clint Camilleri daħal fil-kamra tal-Kumitat.

IĊ-CHAIRPERSON:  Ġejt infurmat ukoll li hawn talba minn xi media sabiex jidħlu jieħdu filmati u ritratti għal l-ewwel ftit minuti u xtaqt nistaqsi jekk hawnx xi oġġezzjoni.  Jidher li m’hawnx oġġezzjoni għalhekk nitlob li l-membri tal-media li hawn barra l-kamra jitħallew jidħlu.

Il-membri tal-midja preżenti daħlu fil-kamra tal-Kumitat.

IĊ-CHAIRPERSON:  Good afternoon, Ministru. Infakkar li l-guidelines tal-PAC, li huma abbozzati fuq il-mudell ta’ Westminster, jgħidu li Membru Parlamentari għandu l-fakultà li ma jidhirx quddiem il-Public Accounts Committee (PAC). Ladarba aċċettajt, qed nifhem li qed tagħżel li tidher quddiem dan il-Kumitat biex tirrispondi għad-domandi li se jsirulek, u għaldaqstant inti se tkun qed tixhed bl-istess ġurament ta’ lealtà li kont ħadt fil-bidu tal-Leġislatura. 

ONOR. CLINT CAMILLERI: Naqbel. 

IĊ-CHAIRPERSON: Ministru, ħalli nibdew bit-timeline. F’Jannar 2024 inti ġejt mogħti r-responsabilità tal-Ministeru għall-Ippjanar minbarra l-Ministeru għal Għawdex li diġà kellek.

ONOR. CLINT CAMILLERI: Iva. 

IĊ-CHAIRPERSON: Kif għedt qabel ma inti dħalt fil-kamra, bil-mod kif saret it-talba mill-Membri tal-Oppożizzjoni, l-ippjanar mhux qed jiġi nkluż, u allura d-domandi li se jsirulek se jkunu relatati mal-Ministeru għal Għawdex. 

ONOR. GLENN BEDINGFIELD:  Lanqas fuq il-Ministeru per se imma fuq l-entitajiet. 

IĊ-CHAIRPERSON: Hekk hu. Ministru, kemm tikkonferma t-timeline li se ngħidlek. Mill- 2017 sa Jannar 2020 inti kont Segretarju Parlamentari għall-Agrikoltura, Sajd u u Drittijiet tal-Annimali. F’Jannar 2020 kont aġent Ministru għall-Politika Rurali, Sajd, Drittijiet tal-Annimali u l-Protezzjoni tal-Konsumatur, għal perjodu ta’ erbat ijiem, imbagħad mill-20 ta’ Jannar 2020 sa Jannar 2024 kont Ministru għal Għawdex, u f’Jannar 2024 ingħatajt ukoll il-portafoll tal-ippjanar. 

ONOR. CLINT CAMILLERI: Nikkonferma. 

IĊ-CHAIRPERSON: Jekk tixtieq,  għandek dritt  tagħmel preżentazzjoni. 

ONOR. CLINT CAMILLERI: Iva, jekk tippermettuli, xtaqt nagħmel preżentazzjoni qasira.

IĊ-CHAIRPERSON: Kemm taħseb li għandek bżonn ħin? Normalment tkun allokata kwarta.

ONOR. CLINT CAMILLERI: Naħseb xi 15-il minuta. 

IĊ-CHAIRPERSON: Tajjeb, tista’ tibda. 

ONOR. CLINT CAMILLERI: Sur President u Onor. Membri tal-Kumitat, l-ewwel nett nirringrazzjakom taċ-ċans li qed ningħata biex nixhed dwar il-ħidma li saret, u għadha qed issir, kemm ili Ministru għal Għawdex, imbagħad, kif qal tajjeb iċ-Chairperson, sussegwentement Ministru għall-Ippjanar. 

Din hija opportunità importanti sabiex nuri kif il-politika tal-Gvern immexxija b’viżjoni ċara u impenn kontinwu tista’ twassal għal riżultati tanġibbli li jkomplu jsaħħu l-ġid ta’ Għawdex u l-komunità tiegħu. 

Fl-2024, l-industrija turistika f’Għawdex rat sena record. Għall-ewwel darba fl-istorja Għawdex laqa’ aktar minn żewġ miljun turist, kemm dawk li jiġu jqattgħu ġurnata Għawdex, kif ukoll dawk li joqogħdu għal aktar ġranet. Dan huwa pass sinifikanti li juri kif qed nikbru, mhux biss fil-kwantità, iżda wkoll fil-kwalità u fit-tip ta’ turist li nkunu qegħdin nattiraw. Meta nħarsu lejn it-turisti barranin li jqattgħu ljieli f’Għawdex, naraw li fl-2024 kellna aktar minn 182,000 turist, li jfisser li qbiżna l-livell li kellna fl-2019. U qed nikkompara mal-2019 minħabba l-fatt li mbagħad kien ġie l-COVID-19, u l-aqwa sena li kellna kienet fl-2019 fejn konna 14.5% aħjar mis-sena ta’ qabel, jiġifieri mill-2023. 

In-numru ta’ ljieli li dawn it-turisti qattgħu f’din il-gżira kien aktar minn 1.08 miljun. Interessanti huwa l-fatt li kull kwart tas-sena 2024 rat żieda fid-dħul tat-turisti, jiġifieri dan mhux suċċess staġonali iżda xejra konsistenti. Mit-12-il xahar, 11 minnhom raw tkabbir b’żidiet notevoli f’Jannar, Marzu, Novembru u Diċembru. Dan qed ngħidu għax waħda mill-isfidi li kellha Għawdex, u ġiet rilevata wkoll mill-istrateġija għal Għawdex imnedija mill-Gozo Regional Development Authority (GRDA), kienet kif Għawdex jista’ jindirizza t-turiżmu staġonali. L-akbar żieda kienet fl-ewwel kwart, jiġifieri l-istaġun tax-xitwa, fejn rajna żieda tajba ferm ta’ 43%. Dan huwa indikattiv tal-ħidma li qed issir biex nattiraw viżitaturi anke barra l-istaġun tas-sajf. 

It-tieni kwart, jiġifieri r-rebbiegħa, ra żieda ta’ 18% filwaqt li l-aħħar kwart, il-ħarifa, ra żieda ta’ 32%. Is-sajf baqa’ stabbli b’żieda żgħira marġinali ta’ 0.4% u, irrid ngħid, li dan kollu huwa sinjal pożittiv għax qed jidher b’mod ċar li qegħdin innaqqsu d-dipendenza fuq staġun wieħed, l-istaġun tas-sajf, kif forsi konna fil-passat. 

Interessanti wkoll li Ottubru kien aktar b’saħħtu mil-Lulju. Dawn iċ-ċifri juru li l-ħidma li qed issir biex Għawdex jiġi promoss bħala destinazzjoni distinta għal matul is-sena kollha qed tagħti l-frott b’riżultati inkoraġġanti li jsaħħu l-prodott turistiku sostenibbli. 

Imbagħad jekk inħarsu lejn l-akkomodazzjoni kollettiva bħal tal-lukandi u l-guesthouses naraw li fl-2024 għamilna rekord pożittiv. Dan is-settur jirrappreżenta madwar 25% tal-bedstock ta’ Għawdex, u fl-2024 rajna record ġdid b’żieda ta’ 8% fuq l-2023, u ta’ kważi 17% fuq l-2019. L-akbar żidiet f’dan is-settur kienu f’Mejju, f’Ottubru u f’Novembru. F’terminu ta’ ljieli rreġistrati kien hemm żieda ta’ 7.5% minn turiżmu internazzjonali b’żieda ta’ 11% barranin u 5% nies lokali. U meta ngħidu “nies lokali” inkunu qegħdin nirriferu għat-turiżmu intern minn Malta għal Għawdex.  Huwa interessanti li għalkemm 52% tal-viżitaturi kienu turisti lokali, turisti barranin ammontaw għal 62% tal-iljieli mqattgħin. Dan juri li dawk li jiġu minn barra għandhom tendenza li joqogħdu aktar fit-tul, u dan ovvjament għandu impatt pożittiv fuq l-ekonomija lokali. 

Meta wieħed iqabbel il-prestazzjoni tal-2024 ma’ dik tal-2012 jara li ż-żieda totali hija ta’ 57%, jiġifieri fuq l-aħħar 12-il sena kien hemm żieda ta’ 57%. Ninnutaw li l-akbar żidiet huma rreġistrati fix-shoulder months, u din hija importanti għal Għawdex. Jekk wieħed jieħu x-xahrejn bl-inqas numru ta’ viżitaturi fl-2012, li kienu Diċembru u Jannar, u jqabbilhom mal-2024, isib li ż-żieda hija ta’ 82%. Dan juri kif Għawdex żied l-attrazzjoni tiegħu u r-reputazzjoni tiegħu bħala destinazzjoni għall-viżitaturi matul is-sena kollha. 

Qed ngħid dan kollu għax wieħed mill-punti importanti fl-istrateġija li ġiet imħejjija mill-GRDA kienet li nindirizzaw b’mod effettiv l-istaġonalità ta’ Għawdex minħabba l-insularità doppja u aktar minn hekk, li Għawdex ma jibqax jiġi meqjus biss bħala Għawdex tax-xemx u tal-baħar u daqshekk. Kienet waħda mill-istrateġiji – forsi jkolli opportunità nitkellem aktar dwar dan aktar ‘il quddiem –  fejn nagħmlu numru ta’ attivitajiet anke b’baġit limitat matul is-sena kollha permezz ta’ kunsilli, NGOs u l-Ministeru ħalli nippromwovu lil Għawdex bħala attrazzjoni tul is-sena kollha. 

Nixtieq insemmi wkoll is-settur tal-cruiseliners li joffru esperjenza aktar esklussiva u qed ikunu adatti ħafna għall-prodott turuistiku Għawdxi; kwiet, awtentiku u personali. Is-sena l-oħra aktar minn 15,000 turist ġew bil-cruiseliners, u dan jammonta għal żieda ta’ 132% meta kkomparat mal-2023. Rigward din is-sena, sa tmiem l-ewwel kwart, sa Marzu, jiġifieri l-istaġun tax-xitwa, diġà kellna żieda ta’ 11% fuq l-istess perjodu tas-sena l-oħra. Dan ifisser li kellna l-aħjar staġun tax-xitwa sal-lum, u b’hekk id-direzzjoni li ħadna biex nitkellmu dwar Għawdex bħala destinazzjoni għal matul is-sena kollha, jew Għawdex ta’ kull staġun, qed tissarraf f’riżultati konkreti. 
F’dan ir-rigward ma nistax ma nsemmix ukoll is-settur tad-diving, settur li jilgħab irwol kruċjali għalina bħala pajjiż u mhux b’inqas għal Għawdex, fejn gżiritna toffri wħud mill-aqwa siti għal dan l-isport. Il-Gvern huwa konxju minn dan kollu u għalhekk, flimkien mal-Ministeru għat-Turiżmu, ġie mniedi master plan għal dan is-settur li jindirizza sfidi preżenti u jantiċipa dak li ġej fil-futur. Tajjeb nirrimarka li fil-manifest elettorali tal-Gvern dan is-settur ukoll ingħata importanza. Fil-fatt, id-Direttorat għat-Turiżmu, li jaqa’ fi ħdan il-Ministeru għal Għawdex, għaddej bi studji dwar il-possibilità li jkollna mużew taħt il-baħar biex iservi bħala attrazzjoni oħra ma’ diversi attrazzjonijiet li hemm taħt il-baħar biex ta’ kull sena pajjiżna jiġi magħżul biex dak li jkun jipprattika dan l-isport. 

Għawdex ta’ kull staġun huwa bil-fatti, u dwar dan se nitkellem ukoll, però ma nistax ma nsemmix l-impenn tal-Gvern biex is-sit taċ-Ċittadella jiġi rikonoxxut bħala sit tal-UNESCO. Dwar dan għaddejja ħidma intensiva biex eventwalment nilħqu l-miri tagħna. Ngħaddi issa biex nitkellem b’mod partikolari dwar il-konnettività għax nemmen li hija konnessa ferm  mat-turiżmu, apparti max-xogħol u mal-Għawdxin. 

Dan huwa fattur kruċjali u l-fatt li qed naraw żieda fl-aċċessibilità bejn Malta u Għawdex jikkumplimenta l-istrateġija li għandna fit-turiżmu u fl-iżvilupp soċjo-ekonomiku ta’ kuljum. Is-suċċess tat-turiżmu u l-iżvilupp sostenibbli f’Għawdex ma jistgħux iseħħu jekk ma nkunux qed ninvestu b’mod serju strateġiku fil-konnettività. Bħalma Malta ma jistax ikollha suċċess fit-turiżmu jekk ma tinvestix f’konnessjonijiet ma’ pajjżi oħra, aħna ma jistax ikollna suċċess jekk ma ninvestux f’konnessjoni ma’ Malta. F’dan il-qasam ninsabu kommessi li noffru mezzi ta’ trasport varji, frekwenti u addattati għal kulħadd. L-ewwel nett, nixtieq nenfasizza l-kontribut li qed jagħti r-raba’ vapur li żied il-kapaċità totali u l-flessibilità tal-konnettività bejn il-gżejjer. Dan għen biex innaqqsu l-ħinijiet ta’ stennija, jiġifieri l-queues, fiċ-Ċirkewwa u l-Imġarr, speċjalment fi tmiem il-ġimgħa u f’xhur ta’ domanda għolja. 

Waħda mill-prijoritajiet ewlenin tagħna tibqa’ t-titjib fil-konnettività bejn Għawdex u Malta. Naħseb li dan huwa punt li jaqblu dwaru l-Għawdxin kollha, u nista’ ngħid ukoll li anke l-partiti politiċi jaqblu li jkun hemm titjib fil-konnettività. Dan għamilnih mhux biss bit-titjib fl-operat tal-Gozo Channel, imma billi wasalna għal qbil dwar skeda fissa fejn tidħol il-fast ferry, għal matul is-sena kollha. 

Biex nagħti brief qasira dwar is-servizz tal-fast ferry ngħid li dan kien beda ftit tas-snin ilu, kien, u għadu, servizz li jopera bejn Malta u Għawdex, kien hemm l-isfidi u kien hemm ilmenti u suġġerimenti fuqu, b’mod partikolari fl-iskeda tiegħu. Kellna diversi diskussjonijiet ma’ diversi NGOs u rappreżentanti tal-ħaddiema tat-turiżmu dwar l-iskeda, u nemmen li s-sajf li għadda rnexxielna noħolqu skeda li b’xi mod tolqot lil kulħadd. U meta rajna li l-iskeda tas-sajf li għadda kienet skeda tajba u frekwenti u kien qed ikun servizz li tista’ sserraħ rasek fuqu, iddeċidejna li nestenduh għal matul is-sena kollha biex jagħti s-serħan tal-moħħ u jkun hemm timetable li tista’ toqgħod fuqha.  Jidher li din il-ħaġa ħadmet  u qed inkomplu nsostnuha. Għaldaqstant, dan is-servizz huwa kkunsidrat bħala game changer u mezz alternattiv u rapidu ta’ ivvjaġġar. Dan mhux biss qed joffri għażla oħra għal min jivvjaġġa ta’ kuljum, kemm għax-xogħol u kemm għal studju, imma qed jappella wkoll – u din qiegħda tidher bis-saħħa tul dan iż-żmien – u qed jattira lejh numru sostanzjali ta’ turisti li qed jużaw dan is-servizz. Aħna konna poġġejna bilqiegħda mal-operaturi ta’ dan is-servizz u flimkien qbilna fuq skeda li tappella aktar għal dawk kollha li jagħmlu użu minn dan is-servizz effiċjenti. Persważ li aktar tibdil għall-aħjar jista’ jsir aktar ‘il quddiem, hekk kif dan is-servizz kulma jmur qed ikompli jkun imfittex minn kulħadd. 

Tajjeb ngħidu li l-medja ta’ vjaġġi kuljum bejn Malta u Għawdex fl-2023 kienet ta’ 95 vjaġġ kuljum, jiġifieri medja ta’ 3.9 vjaġġ kull siegħa. Interessanti li f’Ottubru 2023, li kien l-aktar xahar li saru vjaġġi matulu, saru 3,118-il vjaġġ, medja ta’ 1.5 vjaġġ kuljum. B’kollox, mill-2015 sal-2023, rajna żieda ta’ 66% fil-vjaġġi bejn il-gżejjer. Biex nagħtu eżempju aktar ċar – jien tlabt għad-data ħalli nkun nista’ nagħti ftit numri biex kulħadd ikun qiegħed jifhem – fix-xhur ta’ Jannar, Frar u Diċembru 2015 saru 4,775 vjaġġ, jiġifieri 53 vjaġġ kuljum. Fl-istess xhur fl-2023 dawn telgħu għal 7,845 vjaġġ, jiġifieri 87 kuljum. Fil-bqija tax-xhur, minn Marzu sa Diċembru, il-medja ta’ vjaġġi kienet ta’ 95 kuljum. Dan juri biċ-ċar kemm żdiedet id-domanda u kemm qed tiżdied l-importanza li nsaħħu l-konnettività.  Anke fil-ġimgħat l-aktar kwieti, bħal Jannar, qed naraw medja ta’ 77 vjaġġ, jiġifieri 3.2 vjaġġi fis-siegħa.  Dan huwa ftit inqas mill-medja annwali tal-2023 ta’ 3.9 vjaġġi fis-siegħa. 

Tajjeb li wieħed jinnota x-xejriet pożittivi ta’ din is-sena fejn it-trasport bejn il-gżejjer qed ikompli jesperjenza tkabbir fuq is-sena preċedenti, u dan aktar fil-perjodu kwiet tas-sena. Fil-fatt, matul l-ewwel kwart ta’ din is-sena n-National Statistics Office (NSO) ħabbar li aktar minn 1.5 miljun passiġġier qassmu l-fliegu, jiġifieri żieda ta’ 78,000 fuq is-sena ta’ qabel, year on year. Hawnhekk irrid insemmi diversi inizjattivi, kif spejgajt  qabel u forsi jkolli ċans nispjega, li nieħdu ta’ kull weekend u ta’ kull ġimgħa. 

Għamilna inizjattiva għall-ewwel darba, bi ftehim mal-Malta Premier, fejn sar round sħiħ ta’ logħob f’Għawdex. Inzerta kien weekend maltemp, imma f’dan l-weekend ta’ maltemp,  qasmu xejn inqas minn 44,000 passiġġier, li minnhom 5,400 qasmu biex imorru jaraw il-football. 

Irrid nagħmel riferenza wkoll għall-proġett tal-airfield ta’ Għawdex. Dan il-proġett huwa mmirat biex ikollna faċilità ġdida għall-gżira ta’ Għawdex, l-ewwel u b’mod primarju, li toħloq konnettività bl-ajru bejn il-gżejjer, u forsi jekk naraw aktar b’mod ambizzjuż, anke possibbilment bejn Għawdex u forsi gżejjer oħra fil-Mediterran. Però mhuwiex limitat għal hemmhekk biss, jiġifieri nemmen li l-faċilità se tkun qed tattira skejjel tal-avjazzjoni, sport tal-avjazzjoni, kif ukoll testing tad-drones; qed insemmi wħud mill-persuni  jew kumpaniji li tkellmu mal-GRDA bl-interess għal dan l-użu. Għaldaqstant, ġew maħruġa l-permessi mill-Awtorità tal-Ippjanar (PA) u sussegwentement qegħdin jiġu abbozzati t-tenders biex ikunu jistgħu jibdew ix-xogħlijiet. Ħalli issa naqleb ftit fuq l-investiment.

Sena ilu nidejna pjattaforma elettronika bil-brand Invest Gozo. Din ħloqniha biex ammont kbir ta’ informazzjoni rilevanti mill-investiment f’Għawdex ikun miġbur f’sit elettroniku wieħed b’aspett ta’ korrispondenza diretta mad-Direttorat tat-Turiżmu f’Għawdex.  Fost l-informazzjoni li wieħed jista’ jaċċessa fuq din l-pjattaforma diġitali hemm l-inċentivi offruti mill-Ministeru għal Għawdex u l-Ippjanar, inċentivi oħra li huma offruti fuq livell nazzjonali, u sekwenza ta’ informazzjoni importanti oħra li tinteressa lill-komunità kummerċjali li tkun tixtieq topera f’Għawdex. 

Din il-brand inħolqot fuq kollox biex jiżdied l-għarfien tal-iskemi li joffri l-Ministeru għal Għawdex u l-Ippjanar hekk kif f’perjodu ta’ erba’ snin, minn tliet skemi li kien hemm offruti, telgħu għal sebgħa. Dan fl-istess waqt li l-iskemi li diġà kienu offruti tejjibnihom sabiex ikunu ta’ sapport aktar għall-investiment f’Għawdex u anke biex jindirizzaw realtajiet ġodda fl- investiment u fl-impjiegi f’Għawdex. L-għan tagħna bħala Ministeru huwa li l-iskemi offruti jkomplu jirriflettu r-realtajiet u l-ħtiġijiet tal-ekosistema Għawdxija. Huwa importanti li nkomplu nġeddu, imma biex nagħmlu dan irridu nkomplu ntejbu fuq it-tajjeb li sar, inkomplu nikkonsolidaw s-sinerġija kollaborattiva li diġà teżisti u nisimgħu aktar dak li għandhom xi jgħidu l-istakeholders.  

Fil-fatt, il-konferenza li ġiet organizzata ftit tal-ġimgħat ilu “Empowering Growth – Unlocking Business Potential in Gozo” kellha tliet għanijiet ewlenin; li noħolqu ambjent ta’ networking bejn l-entitajiet governattivi u l-komunità kummerċjali f’Għawdex, li nwasslu dejjem aktar tagħrif dwar dak li joffri l-Gvern f’termini ta’ support u investiment, u li jiġu diskussi sfidi partikolari li l-operat f’Għawdex qed jiffaċċja. 

Għalina l-ippjanar huwa kruċjali. Wara li nidejna l-istrateġija Gżira ta’ Villaġġi permezz tal-GRDA, bdejna bis-sħiħ nattwawha. Kif tafu tajjeb, dan il-Gvern iddedika l-fondi tal-prijorità għall-iżvilupp sostenibbli urban b’valur ta’ €58 miljun minn fondi tal-Unoni Ewropea għal Għawdex. Dawn kienu l-istess fondi li fil-programm ta’ qabel kienu allokati għall-Belt Valletta. Għaldaqstant, ftit tal-jiem ilu ħabbarna li b’dawn il-fondi l-Ministeru għal Għawdex u l-Ippjanar irnexxielu jassigura €5 miljun għall-iskema ta’ restawr ta’ bini antik fil-Belt Victoria. Żgur li m’aħniex se nieqfu hawn, u forsi jkolli l-opportunità nispjega kif irridu nifirxu, mhux biss ma’ Għawdex kollu imma mas-sitt reġjuni f’Malta, reġjun reġjun, biex kulħadd ikollu aktar aċċessibilità għal dawn il-fondi, li forsi fil-passat l-iskema kienet toħroġ fuq bażi nazzjonali u  kienet tiġi magħluqa fi ftit minuti. 

Bħala Ministeru għal Għawdex u l-Ippjanar nemmnu bis-sħiħ fl-importanza u fl-impatt pożittiv li jingħataw fondi għal dawn l-inħawi storiċi u binjiet ta’ wirt storiku. Dan għaliex dawn l-inċentivi finanzjarji jħajru lin-nies ikomplu jirrestawraw il-faċċati tad-djar li tant isebbħu ċ-ċentri tal-irħula tagħna. Bħala Gvern irnexxielna nittrasformaw il-Belt Valletta, u issa jmiss il-belt kapitali ta’ Għawdex u lin-nies tagħha biex igawdu minn dan il-finanzjament, imbagħad inkunu qegħdin inkomplu fuq l-irħula u r-reġjuni kollha ta’ Malta  u Għawdex. 

Ftit tal-jiem ilu, flimkien mal-kollega l-Ministru Stefan Zrinzo Azzopardi, ippresedejna l-iffirmar uffiċjali li permezz tiegħu art fi Pjazza l-Assedju fil-qalba tal-Belt Victoria għaddiet mingħand l-Awtorità tal-Artijiet għal għand il-Ministeru għal Għawdex. Dan l-iffirmar se jippermetti twettieq ta’ proġett li jinkludi spazju aħdar miftuħ kif ukoll parkeġġ taħt l-art, għax ilkoll kemm aħna nafu li jekk forsi m’hemmx problemi ta’ traffiku jew ta’ parkeġġ fl-irħula f’Għawdex, dawn il-problemi jeżistu b’mod konsiderevoli fil-Belt Victoria. 

Il-proġett jinkludi żieda ta’ madwar 2,002 tmiem u 2,100 metru kwadru ta’ spazju miftuħ, imbagħad l-idea u l-proposta hija li jkun hemm parkeġġ taħt l-art li jrid ikollu mill-inqas 230 parkeġġ. Nemmen li dan il-proġett se jsaħħaħ il-qalba tal-Belt Victoria billi noħolqu spazju miftuħ sabiħ għall-familji u nindirizzaw ukoll ħtieġa ta’ parkeġġ addizzjonali. Dan qed isir b’viżjoni ċara li tħares lejn l-iżvilupp sostenibbli ta’ Għawdex u li tmur id f’id mal-istrateġija tal-GRDA, Għawdex Gżira ta’ Villaġġi, kif ukoll nemmen li qed tallinea ruħha mal-viżjoni ta’ Malta 2050. 

Dan kollu li ppreżentajtilkom naħseb huwa evidenza ta’ viżjoni li qegħdin inħaddmu b’konsistenza  li nsaħħu l-identità ta’ Għawdex, inbidlu l-istaġonalità f’opportunità u noħolqu ekonomija aktar stabbli, sostenibbli u inklussiva bi strateġija u viżjoni. Dan jista’ jsir biss permezz ta’ ippjanar ibbażat fuq data, investiment fit-tul, ħidma f’kollaborazzjoni mal-partijiet kollha involuti, kemm dawk pubbliċi u privati, kif ukoll mal-komunitajiet lokali. Nirringrazzjakom u nispera li ma qbiżtx il-ħin. 

IĊ-CHAIRPERSON: Qbiżtu, imma ma waqqaftekx. 

ONOR. CLINT CAMILLERI: Skużani. 

IĊ-CHAIRPERSON: Jien għandi numru ta’ domandi, però nixtieq nibda b’domanda li torbot mal-preżentazzjoni tiegħek. F’din il-preżentazzjoni ma kienx hemm riferenza għall-films. Ovvjament naf li l-films jaqgħu taħt il-Malta Film Commission (MFC) li taqa’ taħt ministeru ieħor, però xtaqt nistaqsi jekk il-Ministeru għal Għawdex jidħolx fl-aspett ta’ filming f’Għawdex. Jew inkella għandek commission u għandek ministeru għalih, għalkemm nassumi li jkun hemm forma ta’ kollaborazzjoni, però huwa lil hinn mill-Ministeru għal Għawdex?

ONOR. CLINT CAMILLERI: L-ewwel nett nirringrazzjak ta’ din il-mistoqsija. L-MFC ma taqax taħt il-portafoll tal-Ministeru għal Għawdex.

IĊ-CHAIRPERSON: Naqblu.

ONOR. CLINT CAMILLERI: Però ovvjament, il-Ministeru għal Għawdex, forsi b’mod iktar minn ministeri oħra, jikkollabora  tista’ tgħid ma’ kważi kull ministeru, għax jeżistu numru ta’ entitajiet tal-Gvern li huma taħt ministeri oħrajn, imma jew ikollhom il-foothold f’Għawdex, jew ikollhom inizjattivi li bħala Ministeru u bħala Għawdxin inkunu nixtiequ, biex ngħid hekk, ingawdu minnhom bħalma tgawdi l-gżira ta’ Malta. 

Dwar l-MFC, ma tantx nista’ nirrispondik iktar, però matul l-aħħar snin naf li d-Dipartiment tat-Turiżmu u l-Iżvilupp fi ħdan il-Ministeru għal Għawdex kien f’kollaborazzjoni, jew kien jitkellem mal-MFC, biex kemm jista’ ikun nattiraw possibbilment films li ħafna drabi jkunu fi skala żgħira però li nemmen li jkunu qegħdin iħallu impatt pożittiv.

IĊ-CHAIRPERSON: Biex inkun iktar...

ONOR. GLENN BEDINGFIELD: Sur President, jekk tippermettili għandi follow up question fuq il-mistoqsija tiegħek.

IĊ-CHAIRPERSON: Ħalli nlesti l-ewwel. Bħala viżjoni jew strateġija dwar il-films ovvjament taqa’ dejjem taħt il-ministeru rilevanti mal-MFC, mhux taħt il-Ministeru għal Għawdex.  Hux hekk?

ONOR. CLINT CAMILLERI: Hekk hu. 

IĊ-CHAIRPERSON: Jiġifieri mhijiex fil-portafoll tal-Ministeru għal Għawdex.

ONOR. CLINT CAMILLERI: Le, mhijiex fil-portafoll tal-Ministeru għal Għawdex. 

ONOR. GLENN BEDINGFIELD: Però ngħid sew li l-MFC għandha xi tip ta’ skemi, or whatever you may call them, li bihom tagħti inċentiv lill-film producers li jiffilmjaw kollox f’Għawdex? Ngħid sew li din hija  skema – ma nafx jekk tkunux involuti fiha intom direttament jew le...  Hemm din it-tip ta’ skema, jew inċentiv, li meta jkollok film production li nħadem internament Għawdex u li jkunu ntużaw is-service providers Għawdxin ikun hemm inċentiv oltre milli kieku jkun inħadem biss f’Malta.  Hekk hu?

ONOR. CLINT CAMILLERI: To be fair, però I stand to be corrected, ma jidhirlix li hemm inċentiv extra minn dak li għandha l-MFC sabiex joperaw jew jagħmlu l-films f’Għawdex. Jien kelli esperjenza nżur xi żewġ jew tliet sets li kienu għaddejjin f’Għawdex, li kollha kemm huma kienu reality shows, jekk m’iniex sejjer żball, tnejn minnhom kienu ttellgħu f’żona magħrufa bħala Għajn Tuta f’Kerċem, u reality show minnhom kien sussegwentement ixxandar fir-Rumanija.  Kif ġejt infurmat, dawn kienu qed jużaw numru ta’ locations madwar il-Gżira Għawdxija biex jagħmlu xi tip ta’ kompetizzjonijiet. Jekk m’iniex sejjer żball, kien hemm ukoll żewġ reality shows oħra li ttellgħu fiż-żona taż-Żrieżaq ġo villa maġenb il-baħar, u dawn kienu qegħdin jixxandru għall-gżejjer Skandinavi. 

Kien hemm numru ta’ sets oħra, li ltqajt magħhom, uħud minnhom kienu biswit il-ministeru u oħra kienet fir-raħal tal-Għarb, però minn dan kollu naħseb li l-Għawdxin ikunu qegħdin jibbenefikaw bħala service providers sabiex ikunu jistgħu jittellgħu dawn il-produzzjonijiet. Fil-passat ma tantx kien ikollna, imma llum għandna numru ta’ reality shows li qegħdin jagħżlu li jtellgħuhom fil-gżira ta’ Għawdex. Ovvjament l-ikbar wieħed jibqa’ l-film By the Sea li kien inġibed xi snin ilu fi Mġarr ix-Xini.

IĊ-CHAIRPERSON: Inħadem ukoll il-film Game of Thrones fid-Dwejra. 

ONOR. CLINT CAMILLERI: Hekk hu. Naħseb li dak inħadem ‘il fuq minn għaxar snin ilu. 

IĊ-CHAIRPERSON: L-Onor. Alex Muscat.

ONOR. ALEX MUSCAT: Ministru, dwar dan is-suġġett aħna qegħdin nikkombinaw il-Ministeru għal Għawdex mat-turiżmu kif ukoll ma’ rapport partikolari li ħejjew  l-NAO fuq it-turiżmu u l-impatt ekonomiku kbir li qed iħalli f’pajjiżna.  Ma jidhirlix li inti dak iż-żmien diġà kont Ministru, imma meta jkollok dawn it-tip ta’ produzzjonijiet li qed jinħadmu f’Għawdex, minkejja li politikament huma responsabbiltà ta’ ministeru ieħor, intom tintalbu tgħinu? U jekk tintalbu, x’tip ta’ sapport toffru biex dawn il-produzzjonijiet jittellgħu Għawdex?

ONOR. CLINT CAMILLERI: Ħafna drabi aħna nintalbu minn kull ministeru, jew minn kulmin ikollu interess li jopera b’xi mod fil-gżira ta’ Għawdex. Ħafna drabi nispiċċaw il-point of reference minkejja li ma jkollniex, biex ngħid hekk, il-ġurisdizzjoni politika, però ħafna drabi nservu bħala dawk li ngħaqdu lid-diversi entitajiet jew awtoritajiet flimkien għall-koordinazzjoni. Niftakar b’mod tajjeb li fil-film li nġibed Għajn Tuta kienu talbu s-sapport tal-ministeru minħabba koordinazzjoni ta’ ċerti permessi, għax kellhom numru ta’ games, kif kienu jsejħulhom huma, li saru f’diversi naħat ta’ Għawdex u għaldaqstant riedu lil xi ħadd jgħinhom biex jikkoordinaw bejn l-awtoritajiet minħabba l-permessi meħtieġa biex jaraw li kollox ikun skont...

IĊ-CHAIRPERSON: Din tkun through l-ministeru jew through xi awtorità jew entità?

ONOR. CLINT CAMILLERI: Jekk għall-argument dawn riedu jtellgħu din il-kompetizzjoni f’post “X” ħafna drabi kienu jistaqsuna ma’ liema dipartimenti f’Għawdex riedu jitkellmu. Jekk forsi jkollok żona sensittiva tidħol l-Awtorità tal-Ippjanar, l-ERA, it-Transport Malta, il-Pulizija, eċċ. Ħafna drabi aħna nservu billi nġibu l-partijiet madwar il-mejda, biex minflok wieħed joqgħod jiġri mingħand Pilatu għal għand Kajfa, kulħadd jgħid il-parti tiegħu ta’ x’hemm bżonn isir u ma jsirx biex l-affarijiet forsi jkunu iktar faċilitati. Jiġifieri hemmhekk l-iżjed li jidħol huwa bħala coordination tal-affarijiet biex nippruvaw niffaċilitaw, għax ovvjament aħna jkollna interess li produzzjoni li tkun ġiet Għawdex tmur lura b’togħma tajba ħalli s-sena ta’ wara idealment terġa’ tiġi fil-gżira Għawdxija.

IĊ-CHAIRPERSON: Bħala xogħol, jew kontribut li jsir min-naħa tal-ministeru fil-qasam direttament tal-films tqisu bħala wieħed sostanzjali, jew inkella iktar...

ONOR. CLINT CAMILLERI: Kif qed nispjega, jien naħseb li aktar bħala koordinament, u ovvjament aħna dejjem nitkellmu, meta jkollna l-opportunità, biex l-MFC tħajjar... 

IĊ-CHAIRPERSON: Però dejjem through l-MFC.

ONOR. CLINT CAMILLERI: To be fair, m’għandix ħafna esperjenza f’dan ir-rigward, però biex Għawdex kemm jista’ ikun ma jiġix minsi, nippromwovu wkoll il-possibbiltà li wieħed jagħmel dawn l-affarijiet f’Għawdex.

IĊ-CHAIRPERSON: L-Onor. Claudette Buttigieg.

ONOR. CLAUDETTE BUTTIGIEG: Ministru, jiġifieri l-Ministeru għal Għawdex għandu xi ħadd espert fuq il-films, jew lil xi ħadd li jiggwida lill-ministeru fuq kif għandu jaħdem dan is-settur? 

ONOR. CLINT CAMILLERI: Kif diġà spjegajt, forsi kont għadek ma wasaltx...

ONOR. CLAUDETTE BUTTIGIEG: Kont qed insegwik xorta waqt li kont imwaħħla fi traffiku kbir.

ONOR. CLINT CAMILLERI: Tajjeb ħafna. Dan il-koordinament ħafna drabi jsir through d-dipartiment fi ħdan il-Ministeru għal Għawdex li huwa responsabbli mit-turiżmu u l-iżvilupp. Biex niftehmu,  dan hu d-dipartiment li huwa focused iktar fuq it-turiżmu u jikkollabora wkoll ma’ dipartiment ieħor tal-kultura. Permezz ta’ dawk iż-żewġ dipartimenti qegħdin nagħmlu prattikament programm ta’ attivitajiet tul is-sena kollha. 

ONOR. CLAUDETTE BUTTIGIEG: Jiġifieri m’hemmx persuna speċifika li tgħid li hija l-konsulent tiegħek fuq l-area tal-films.

ONOR. CLINT CAMILLERI: M’għandix fuq...

IĊ-CHAIRPERSON: Jew inkella xi ħadd li ta kontribuzzjoni fil-qasam tal-films fil-Ministeru għal Għawdex.

ONOR. CLINT CAMILLERI: Ikun hemm ħafna nies li jagħtu kontribut, però ma nafx nispeċifika. 

IĊ-CHAIRPERSON: Kollox sew.  Imma hemm nies li taw xi kontribut fil-qasam tal-films li tgħid huma mill-ministeru tiegħek?

ONOR. CLINT CAMILLERI: Ma nafx ngħidlek, però s-Segretarjat ħafna drabi jkun l-ewwel point of reference li mbagħad ikun qiegħed jidderieġi lil min jista’ jgħin min-naħa tal-ministeru kif ukoll min-naħa ta’ entitajiet oħrajn biex ikun jista’ jgħin f’dan ir-rigward.

ONOR. CLAUDETTE BUTTIGIEG: Il-films u r-reality shows li għadek kemm semmejt jiġġeneraw ovvjament xogħol għan-nies tal-lokalità. Minn informazzjoni li għandi minn nies li jaħdmu f’dan is-settur f’Malta, sfortunatament mhux dejjem jitħallsu tax-xogħol li jkunu għamlu, kif kien miftiehem, mhux mill-Gvern imma minn entitajiet privati, minn nies li ġew minn barra u minn kumpaniji oħrajn. Il-Gvern, b’mod partikolari l-Ministeru għal Għawdex, qiegħed jagħmel xi ħaġa biex jassigura li, pereżempju, l-Għawdxin li jkunu ħadmu f’dawn il-produzzjonijiet jitħallsu dak li jkunu ġew imwiegħda? 

ONOR. CLINT CAMILLERI: Ovvjament dwar Malta ma tantx nista’ nitkellem, però ħadd ma wassalli lment li ħadmu ma’ xi kumpanija li kienet qiegħda tagħmel il-film u ma tħallsux. Ma jfissirx li ma jistax ikun li kien hemm dan il-każ, imma ħadd ma nfurmani b’dan. Għall-inqas dak li nista’ ngħid.

IĊ-CHAIRPERSON: Ministru, nixtieq nagħmel punt ta’ kjarifika ieħor fuq il-preżentazzjoni tiegħek. Jekk m’iniex sejjer żball inti għedt li niżlu 15,000 persuna mill-cruiseliners f’sena. Ikun hemm informazzjoni dwar kemm minn dawk it-turisti jibqgħu Għawdex u kemm jinżlu Malta? Jew ma jkunx hemm dik l-informazzjoni? Jew forsi m’għandekx l-informazzjoni hawnhekk?

ONOR. CLINT CAMILLERI: M’għandix din l-informazzjoni, però jekk m’iniex sejjer żball, normalment dawk li jinżlu mill-cruiseliners f’Għawdex ikunu dawk li jinżlu għal ammont ta’ ħin jew għal ġurnata, imbagħad jerġgħu jmorru lura fuq il-cruiseliner. Jien dejjem dik l-informazzjoni kelli u twasslitli. Dawn, ħafna minnhom ikunu fuq il-cruiseliner, ikun irmiġġa, imbagħad ikunu ġabuhom bit-tenders.

IĊ-CHAIRPERSON: Tista’ tistaqsi jekk hemmx statistika dwar dan?
ONOR. CLINT CAMILLERI: Nista’ nistaqsi, però...

IĊ-CHAIRPERSON: Jekk għandek, fil-kas nagħmlu komunika biex ikollna.

ONOR. CLINT CAMILLERI: Ma naħsibx li hemm, għax normalment dawn jieqfu, jagħmlu l-ħin li għandhom jagħmlu, imbagħad jitilqu lura. Jiġifieri ma naħsibx li jekk it-turist tal-cruiseliner huwa, biex ngħid hekk, ibbukkjat biex jorqod fuq il-cruiseliner, se jiġi jorqod Għawdex. U naħseb lanqas fis-sistema tal-cruiseliners ma jagħmlu dan.

IĊ-CHAIRPERSON: M’iniex qed ngħid li jiġi jorqod Għawdex. M’iniex qed nirriferi għal retention ta’ ġranet, imma jekk dawn jiġux Malta minflok ma jibqgħu Għawdex. Jiġifieri ġie turist fuq cruiseliner Għawdex u minflok qatta’ l-ġurnata Għawdex, kif inhu l-iskop politiku li jkollna l-cruises jaslu Għawdex biex jibqgħu Għawdex, dan għażel li jiġi Malta.

ONOR. CLINT CAMILLERI: Nista’ niċċekkja jekk għandniex xi tip ta’ data bħal din, però niftakar li meta ġie ntrodott is-servizz tal-fast ferry kienu saru xi diskussjonijiet mid-direttorat mal-operaturi biex jaraw jekk hux possibbli li dawk li jieqfu Malta, peress li jieqfu l-Belt Valletta, imorru bil-fast ferry Għawdex. Però jien infurmat li ħafna drabi  jkun diġà organizzat fejn se jmorru u fejn mhux se jmorru. Jiġifieri biex jiġu Għawdex iridu, jew b’xi mod l-aġenti jkunu organizzawlhom li jaqbdu l-fast ferry, jew inkella jkun hemm dawk li ma jkollhom pjan ta’ xejn u jkollhom ammont ta’ ħin neċessarju biex jaħarbu sa Għawdex. 

IĊ-CHAIRPERSON: L-Onor. Graham Bencini.

ONOR. GRAHAM BENCINI: Ministru, se nagħmel riferenza għall-preżentazzjoni li tajt fejn semmejt diversi figuri dwar il-volum ta’ turisti li ġew fil-gżira ta’ Għawdex fl-2019 u fl-2024. Għandek statistika li turi n-nefqa ta’ kull turist fl-2019 u fl-2024? 

ONOR. CLINT CAMILLERI: Jien m’għandix, però jista’ ikun li teżisti, jiġifieri nista’ niċċekkja jekk għandniex statistika ta’ kemm qed jintnefaq f’Għawdex. Però t-trend issa huwa wieħed konsistenti bħala numri. U anke meta wieħed iqabbel il-fast ferry service mal-Gozo Channel Service...  Se nkun sinċier u ngħid li fil-bidu forsi konna daqsxejn inkwetati, fis-sens li għalkemm xtaqna li n-nies kemm jista’ jkun ma jaqsmux bil-karozza imma jużaw il-fast ferry, bħala Gozo Channel konna qed naħsbu li n-numri se jonqsu għax jeħduhom is-servizz tal-fast ferry, però fil-fatt ma ġarax hekk. Fil-bidu l-fast ferry kien daqsxejn mhux stabbli, imma issa beda jżid in-numri b’mod konsistenti, u l-Gozo Channel xorta baqa’ iżid in-numri, fil-fatt year on year qed iżid madwar 7% fil-passiġġieri li jġorr. Naturalment jibqa’ l-fatt li għandek numru ta’ turisti Maltin li jħobbu jitilgħu Għawdex bil-karozza, b’mod partikolari dawk li għandhom proprjetà f’Għawdex, u allura xorta baqa’ dik ir-rabta mal-karozza, però s-servizz tal-fast ferry, anke wara li ġie stabbilizzat bħala timetable, qed iġorr ħafna nies. Bħalissa, apparti li jġorr dawk li jiġu Malta ta’ kuljum għax-xogħol u studju, u Maltin li jmorru Għawdex għax-xogħol, qed ikun hemm ammont kbir ta’ turisti  li qed jużaw is-servizz, u x’aktarx dan qed jiġri minħabba l-fatt li llum il-ġurnata għandek mode of transport effiċjenti li relattivament fi żmien qasir, fejn min ikun il-Belt, minflok jaqbad taxi jew forma oħra ta’ trasport biex jasal iċ-Ċirkewwa mbagħad jaqbad il-vapur, jista’ mill-Barrakka stess jinżel fit-terminal u jiġi Għawdex, jagħmel il-ħin li għandu jagħmel u jerġa’ imur lura. Jiġifieri minkejja li bħala Gozo Channel fil-bidu bżajna li l-fast ferry jista’ inaqqar in-numri u forsi tkun ta’ strain fuq il-kumpanija, dan ma rajnihx iseħħ, ma mmaterjalizzax. 

ONOR. GRAHAM BENCINI: Jien naħseb li huwa pertinenti li jkollna din l-istatistika, jekk teżisti, għax filwaqt li hu tajjeb  li n-numri ta’ turisti f’Għawdex jibqgħu jikbru sena wara sena, fl-aħħar tal-ġurnata l-importanti hu kemm qed jonfqu f’Għawdex. Allura naħseb huwa pertinenti li nagħmlu talba uffiċjali, jekk m’hemmx oġġezzjoni mill-Membri...

ONOR. ALEX MUSCAT: Din l-informazzjoni tinġabar mill-GRDA jew minnkom bħala ministeru?

ONOR. CLINT CAMILLERI: Ma nafx ngħidilkom jekk toħroġx mid-direttorat jew toħroġx min-National Statistics Office (NSO). 

IĊ-CHAIRPERSON: Il-Ministeru jkun jista’ jiggwidana aħjar. 

ONOR. CLINT CAMILLERI: To be fair, ma nafx nirrispondikom fuqha, però jekk kapaċi nġibuha jien nieħu gost biha wkoll. 
ONOR. GRAHAM BENCINI: Ministru, ma nippretendix li jkollok hawnhekk din l-informazzjoni, imma ejjew naraw min qed jiġbor din l-informazzjoni, għax jien naħseb li tinġabar.

ONOR. CLINT CAMILLERI: Jista’ ikun  li hemm xi papers li ġew ippubblikati mill-GRDA  li jistgħu juru xi correlation, għax il-GRDA joħorġu ħafna papers minn żmien għall-ieħor dwar studji simili.

ONOR. GRAHAM BENCINI: Jiena nimmaġina li hemm xi ħaġa, imma jekk m’hemmx nixtieq nieħu din l-opportunità biex nagħmel suġġeriment biex tibda tinġabar din it-tip ta’ informazzjoni, anke għall-benefiċċju tiegħek.

ONOR. CLINT CAMILLERI: Iva, anzi hija idea tajba ħafna. 

IĊ-CHAIRPERSON: Ministru, parti kbira tal-preżentazzjoni tiegħek kienet dwar il-konnessjoni bejn Malta u Għawdex u d-double insularity.  Xtaqt nistaqsi x’inhi l-pożizzjoni preżenti dwar il-proġett li kien qed jiġi diskuss fuq il-mina. Jekk m’iniex sejjer żball, u fil-kas ikkoreġini, l-aħħar pożizzjoni kienet illi mill-feasibility study irriżulta li mhux possibbli li ssir. X’inhi l-pożizzjoni?

ONOR. CLINT CAMILLERI: Mistoqsija tajba ħafna.

IĊ-CHAIRPERSON:  Qed ngħid bħala viżjoni. 

ONOR. CLINT CAMILLERI: Fejn tidħol il-mina anke l-opinjoni pubblika tinbidel skont l-istagun, fis-sens li meta jkun il-maltemp u meta l-aċċessibbiltà tiġi diffiċli tinħass trend ikbar favur il-mina, imma meta mbagħad jkun hemm pressjoni kbira ta’ turiżmu li forsi jibda jdejjaq lin-nies, il-ħsieb idur daqsxejn xort’oħra. Irrid ngħid li din il-mistoqsija kienet ġiet studjata, u  hija parti mill-pubblikazzjoni tal-Istrateġija Għawdex Gżira ta’ Villaġġi li ġiet launched mill-GRDA wara li kienet saret diskussjoni wiesgħa.  Jiġifieri hemmhekk naħseb li hemm kulħadd on board għax id-diskussjonijiet saru mal-istakeholders kollha, ħadu l-ħin tagħhom u nemmen li hija viżjoni li tiġbor il-ħsebijiet tal-Għawdxin dwar ‘il fejn irridu mmorru. Il-punt tal-konnettività ġie diskuss, inkluż il-mina. Ħalli mmorru daqsxejn lura, jekk tippermettuli. Meta kien hemm ix-xewqa tal-mina forsi kien żmien fejn l-konnettività kienet għadha ma ġietx imsaħħa, biex ngħid hekk, u dan il-punt kien ġie rifless anke f’din il-paper, fis-sens li fid-dawl tal-investimenti li saru, kemm fejn jidħol il-Gozo Channel, kemm fejn jidħol il-fast ferry service, kif ukoll dakinhar meta konna qegħdin naħsbu biex napplikaw għal air travel, il-fatt li f’dik id-diskussjoni daħlu bħala short-term jew medium-term dawn l-affarijiet, bejn il-komunità Għawdxija donnu kien hemm il-qbil li wieħed għandu jerġa’ jiddiskuti dan kollu, anke f’dan l-ambjent il-ġdid. Jekk tistaqsi lili personali ngħidlek li jien favur li ssir konnessjoni diretta bejn Għawdex u Malta, u naħseb li l-iżjed li forsi jinfluwenzani għal din l-opinjoni huwa ż-żmien li kont ngħix, nistudja u naħdem Malta.  Dak iż-żmien kont naqsam ta’ kuljum u allura wara tmien snin din żgur li tinfluwenzalek l-opinjoni tiegħek. Il-verità hija li fi żmien il-COVID-19 din qisha ntefgħet fuq il-back-burner għax il-pajjiż kien focused u shifted għall-inċentivi ta’ kif se nżommu n-negozji u l-familji tul dak iż-żmien. Ovvjament din mhux se ssir b’xejn u l-ispejjeż huma li huma; tisma’ ċifri u ċifri kbar. Ix-xewqa tiegħi hi li xi darba ssir, però ma nistgħux nibqgħu nitkellmu fuq xewqa li xi ħaġa ssir u fl-istess ħin nibqgħu bl-istatus quo. Għalhekk nemmen li għafasna kemm flaħna biex intejbu l-konnettività ħalli... Ejjew ngħidu se nibdew il-mina llum. Naħseb li ħadd f’din il-kamra jew minn dawk li qed isegwuna mhu se jemmen li se titlesta qabel xi 20 sena oħra.  Dik hija l-verità. Nistgħu ngħidu li se jaħdmu ħafna, eċċ., però naħseb li dan ikun l-ikbar proġett li qatt ra pajjiżna u ma naħsibx li se jsir mil-lum għal għada. 

IĊ-CHAIRPERSON: Ministru, għandek informazzjoni dwar kemm intnefqu fondi pubbliċi dwar dan l-istudju in konnessjoni mal-mina permanenti?

ONOR. CLINT CAMILLERI: Bħala ministeru m’għandniex, għax jekk m’iniex sejjer żball kienet led minn Transport Malta jew minn Infrastructure Malta, jew minnhom it-tnejn.

IĊ-CHAIRPERSON: Jekk m’hawnx oġġezzjoni, issir din it-talba in linea mal-mistoqsija li qed nagħmlu.

ONOR. GLENN BEDINGFIELD:  Jien m’għandi xejn kontra li nagħmlu hekk, imma din m’għandhiex x’taqsam man-natura ta’ dan il-Kumitat.

IĊ-CHAIRPERSON: Ma nafx jekk din l-informazzjoni hijiex diġà fid-dominju pubbliku.

ONOR. GLENN BEDINGFIELD: Onestament, m’għandix idea.

ONOR. ALEX MUSCAT:  Is-suġġeriment tiegħi hu li peress li t-talba hija lil hinn mill-materja li għandna quddiemna, jekk din l-informazzjoni ma ħarġitx diġà minn mistoqsija parlamentari, allura...

IĊ-CHAIRPERSON: Jien sempliċement biex norbotha mal-infieq tal-fondi pubbliċi, imma jekk hemm oġġezzjoni ma jimpurtax, nimxu ‘l quddiem.

ONOR. ALEX MUSCAT: Kieku jien nistaqsiha permezz ta’ mistoqsija parlamentari u forsi l-ewwel jiġi ċċarat liema kienet l-entità li għamlitu.

IĊ-CHAIRPERSON: Ma jimpurtax. Ejjew nimxu ‘l quddiem, u se nkompli fir-rigward tal-konnessjoni. Fl-2019 ittieħdet id-deċiżjoni li jiġi hawnhekk il-vapur irreġistrat b’bandiera Griega, l-MV Nikolaos. Preżentement, x’inhu l-pjan fuq dan il-vapur? Kien hemm id-dikjarazzjoni fuq il-ħruġ tat-tenders wieħed wara l-ieħor, però effettivament hemm deċiżjoni ta’ jekk aħniex se nibqgħu sejrin bid-direct orders fir-rigward tal-MV Nikolaos?

ONOR. CLINT CAMILLERI: Sur President, nirringrazzjak ta’ din il-mistoqsija għax hija materja li naħseb li jkun tajjeb li tiġi ċċarata. Jien infurmat li l-MV Nikolaos, kif għedt tajjeb inti, kien daħal fis-servizz  fl-2019. Infurmat ukoll – dakinhar ma kontx Ministru jien – li kien sar scouting għall-bastimenti madwar id-dinja biex isibu b’xi mod wieħed li jaqbel mal-Port, biex ngħid hekk. Jien m’iniex espert tekniku fil-vapuri, però meta ngħidu li jaqbel mal-Port jiġifieri li bħala għoli jkun jaqbel mal-Port kif għandhom jinżlu l-karozzi, li jkun jinfetaħ miż-żewġ naħat, eċċ. Naturalment qed nispjega fil-qosor. Żgur li l-intenzjoni, la dakinhar u lanqas illum, ma hi li l-MV Nikolaos jibqa’ magħna għal dejjem, u fil-fatt hija waħda mill-affarijiet li nixtieq li tissolva. Mill-banda l-oħra, is-servizz tal-MV Nikolaos, minkejja n-nuqqasijiet jew id-difetti tiegħu, fejn tidħol opportunità ta’ servizz għenitna ħafna għax b’dan il-fourth ferry li ġie leased ingħatat l-opportunità lill-Gozo Channel biex iżżid it-traġitti. Jien infurmat li fl-2013 kien hemm madwar 15,000 traġitt kull sena, u llum il-ġurnata tlajna għal iktar minn 35,000 traġitt, u dan żgur li ma setax isir bil-flotta...

IĊ-CHAIRPERSON: Fil-fatt fuq din hija d-domanda tiegħi għax fil-preżentazzjoni tiegħek inti għedt li l-average tal-vjaġġi kien ta’ 95 vjaġġ kuljum. 

ONOR. CLINT CAMILLERI: Iva, niftakarha.

IĊ-CHAIRPERSON: Fl-2023 għedt li kien hemm average ta’ 95 vjaġġ, imbagħad f’Ottubru 2024  kien hemm average ta’ 100.5 vjaġġ. 

ONOR. CLINT CAMILLERI: X’aktarx għaliex ikun hemm l-extras.

IĊ-CHAIRPERSON: Għandek informazzjoni dwar kemm minn dawn il-95 vjaġġ, jew 100.5 vjaġġ għamel l-MV Nikolaos kuljum?

ONOR. CLINT CAMILLERI: M’għandix informazzjoni, imma faċli nġibuha. Ma nafx x’inhi l-proċedura, imma jekk nagħmlu talba, jew nagħmel talba jien, kapaċi jagħtuna l-informazzjoni. 

IĊ-CHAIRPERSON: Jiġifieri d-domanda hi kemm mill-medja li semmejt inti, ta’ 95 vjaġġ kuljum fl-2023 u 100.5 vjaġġ kuljum fl-2024, saru mill-MV Nikolaos.

ONOR. CLINT CAMILLERI:  Issir it-talba u nitlob...

ONOR. GLENN BEDINGFIELD: Mr Chairman, ħalli nagħmel domanda dwar dan għax ilbieraħ smajt lill-Kap tal-Oppożizzjoni jitkellem u kważi kważi irredikola dan il-vapur, imma dik opinjoni tiegħu. Ministru, kieku għada l-Gozo Channel kellha twaqqaf is-servizz li jagħti dan il-vapur, xi jkun l-effett fuq is-servizz bejn iż-żewġ gżejjer?

IĊ-CHAIRPERSON: Jien staqsejt kemm-il vjaġġ għamel minn dawk l-ammonti li semmejt. 

ONOR. CLINT CAMILLERI: Rigward dan ir-raba’ vapur, direct order wara direct order...

IĊ-CHAIRPERSON: Jekk trid tirrispondi lill-Onor. Bedingfield qabel tista’, imma naħseb li r-risposta hi...

ONOR. CLINT CAMILLERI: Se ngħaqqad iż-żewġ risposti flimkien.

IĊ-CHAIRPERSON: Issa jkollna r-risposta ta’ kemm il-vjaġġ għamel kuljum in-Nikolaos, u dan jitnaqqas biex ikollok l-effett...

ONOR. GLENN BEDINGFIELD: Le, mhux effett f’termini ta’...

IĊ-CHAIRPERSON: Mela erġa’ għamel id-domanda, għax jien hekk fhimtek.

ONOR. GLENN BEDINGFIELD: Jien qed nistaqsi xi jkun l-effett jekk għada l-Gozo Channel kellna tnaqqas ir-raba’ vapur.  Xi jkollna?  Iktar kjuwijiet? Iktar...?

ONOR. CLINT CAMILLERI: Kif kont qed nispjega qabel liċ-Chairman, l-introduzzjoni tar-raba’ vapur tat l-opportunità biex inżidu l-vjaġġi, u ġaladarba żidt il-vjaġġi, inti qed taqta’ iktar mill-kjuwijiet. Konvint li r-raba’ vapur, hu x’inhu, huwa indispensabbli għall-flotta tal-Gozo Channel u huwa indispensabbli għall-Għawdxin u l-Maltin jekk irridu li jkollna servizz spedit. Minkejja li għandna erba’ vapuri, inkluż dan il-mikri, xorta jiġu mumenti li ninqabdu. Dik hi l-verità. Il-fatt li hemm ir-raba’ vapur naħseb li llum il-ġurnata huwa indispensabbli.  

Rigward dak li staqsejtni inti, Mr Chairman, dwar id-direct orders, jien kont qed nispjega li nfurmat li hekk kienet il-proċedura. Jien konvint li qatt ma kienet l-intenzjoni li dan jibqa’ għal dejjem. Ftit tas-snin ilu, ma nafx kienx fl-2021 jew fl-2022 imma naħseb li x’imkien hemm dokumentat, kont tajt direzzjoni sabiex nibdew noħorġu expression of interest jew tender,  sabiex naraw il-possibilità li jinqala’ xi vapur ieħor li jista’ jikkompeti, jew biex forsi ikun jista’ jinbidel is-servizz. Ir-raġuni kienet proprju minħabba n-nuqqasijiet li nisimgħu dwaru. Ħriġna tender wara l-ieħor, u mhux biss ma xeħet bid ħadd talli lanqas is-sidien tan-Nikolaos ma tefgħu offerta. Jien smajt ukoll il-kritika li saret min-naħa tal-Oppożizzjoni li tali tender huwa ristrett wisq jew qasir wisq, u għaldaqstant ġbidt l-attenzjoni tas-CEO tal-Gozo Channel sabiex din il-kritika li qiegħda ssir fil-konfront ta’ dan id-dokument tat-tender tittieħed in konsiderazzjoni, u biex fil-ġimgħat li ġejjin jerġa’ jinħareġ tender. To be fair jien ma nafx jekk din il-kritika hijiex minnha jew le għax it-tender qatt ma rajtu. 

IĊ-CHAIRPERSON: Ħarġet minn risposta parlamentari li tajt inti lill-Onor. Toni Bezzina li se jerġa’ joħroġ tender dan ix-xahar.

ONOR. CLINT CAMILLERI: Insejt. Aktarx mela ...

IĊ-CHAIRPERSON: F’April li għadda inti nfurmajt li se joħroġ tender ieħor.

ONOR. CLINT CAMILLERI:  Fil-fatt dik hija l-way forward, li jerġa’ joħroġ tender ieħor, u li l-kritika li saret tiġi kkunsidrata. Fil-verità mhijiex stramba; jien naħseb li min qed joffri s-servizz jaf li ħadd mhu qed jixħet offerta, u allura lanqas hu mhu qed jixħet waħda. Imma dak x’naħseb jien.

IĊ-CHAIRPERSON: Il-kritika li qed tirriferi għaliha inti saret mill-Onor. Ivan Castillo u mill-Onor. Alex Borg għan-nom tal-Oppożizzjoni. L-argument li kien, u għadu, qed jitqajjem mill-Oppożizzjoni hu li biex toħroġ tender ta’ dik in-natura għal long term lease jew operation, inti trid tavża għal durata minn qabel,  mhux sempliċement taqbad u tgħid xahrejn, għax ħadd ma jkollu għad-dispożizzjoni tiegħu vapur ta’ dak il-qies biex ikun jista’ jgħid li se jidħol għaliha. Saret s’issa evalwazzjoni fuq din il-kritika, jew għadha qed tiġi kkunsidrata biss?

ONOR. CLINT CAMILLERI: Dik il-kritika jien wassaltha – u naħseb li kien ra wkoll is-CEO tal-Gozo Channel – u għedtlu li idealment jekk jaħsbu li l-kritika hija kostruttiva, allura għandna nikkunsidrawha. Fil-verità idealment tali kuntratt ikun by tender mhux by direct order. Jien nixtieq li jkun hemm kompetizzjoni sabiex imbagħad ikun hemm evalwazzjoni ta’ possibbilment vapuri li huma aħjar, però dik se tkun l-ewwel parti.

IĊ-CHAIRPERSON: Qed tgħid vapuri biex tbiddel...?

ONOR. CLINT CAMILLERI: Lin-Nikolaos. Rigward il-kwestjoni li l-Gvern jixtri l-raba’ vapur,  ingħatat diġà direzzjoni sabiex jiġu ppreparati d-dokumenti neċessarji ħalli jkun hemm sejħa biex ġaladarba toħroġ, il-pajjiż ikun jaf li l-Gozo Channel – għax fil-fatt dawn jinkrew mill-Gozo Channel Operations lill-Gozo Channel Holdings, li lanqas taqa’ taħt id-dekasteru tiegħi –... Qed nippruvaw li  f’dan is-sajf din tkun ħarġet. Nifhem li dan id-dewmien mhuwiex ideali imma naf li qegħdin inqabbdu wkoll xi ditti legali biex ikunu jistgħu jabbozzaw tali dokument, li naħseb li mhuwiex sempliċi, u infurmat ukoll li hemm numru ta’ nies li jaħdmu fil-Gozo Channel li qegħdin jagħtu l-pariri tekniċi. 

IĊ-CHAIRPERSON: Jiġifieri qed nifhem sew li s’issa l-pjan mhuwiex li jkun hemm replacement tal-flotta kollha però li jiżdied wieħed flimkien mal-Malita, Gaudos u Ta’ Pinu?

ONOR. CLINT CAMILLERI: Iva.

IĊ-CHAIRPERSON: Hemm idea dwar il-fuel li se jkun qed jikkonsma dan ir-raba’ vapur? Qed nistaqsi ovvjament kemm mil-lat ambjentali kif ukoll mil-lat ekonomiku .

ONOR. CLINT CAMILLERI: Ovvjament qed nirrepeti dak li nisma’ u dak li jgħiduli għax jien ma nifhimx fil-vapuri, imma jien infurmat li anke t-tliet vapuri li diġà għandha l-Gozo Channel – li għadhom f’qagħda tajba ferm u għad baqgħalhom ħajja twila, anke minħabba li kienu nbnew tajjeb u wkoll minħabba li s-service li jsir fuqhom huwa tajjeb u jżommhom tajbin ferm – ukoll jistgħu jinqalbu għal green energy. Infurmat li s-sistema li jaħdmu biha hija powered mid-diesel, li jintuża biex jinħoloq l-elettriku li mbagħad imexxi l-vapur. U l-vapur il-ġdid possibbilment ukoll għandu jkollu l-option ta’ transition għal more green energy. Għax faċli ngħidu li għandna nagħmulhom kollha bil-batteriji, jew li se nużaw nofs batterija u nofs..., imma dan ikun ifisser li jrid isir investiment qawwi fit-terminals taċ-Ċirkewwa u l-Imġarr għal fast charging, għax il-vapuri jidħlu, iħottu, jgħabbu u jerġgħu jitilqu. Jiġifieri apparti milli jrid ikollok l-infrastruttura b’saħħitha, jista’ jkun ukoll li iktar ma jgħaddi ż-żmien it-teknoloġija tinbidel u tagħmilha iktar effiċjenti. Allura l-idea hi li kemm jista’ jkun immorru għal option li tkun fuel effiċjenti, però iktar minn hekk irridu mmorru għal option li tħallik taqleb għal fuels oħrajn jew għal teknoloġiji oħrajn li jistgħu jagħmluh iktar green. Pereżempju, tista’ forsi tiġi kkunsidrata, għallinqas preżentement għax it-teknoloġiji jinbidlu kuljum, li nibdew nagħmlu użu mill-batteriji huma u deħlin u ħerġin mill-port il-vapuri biex kemm jista’ jkun l-emissjonijiet ma jkunux qrib il-gżejjer. Ovvjament ma nafx ngħidilkom x’fih it-tender għax għadu qed jiġi drafted u anke għax jien ma nidħolx fih, però ħin minnhom issemmiet ukoll possibilità ta’ teknoloġija bil-hydrogen,  però wieħed irid jifhem ukoll – u jien m’iniex espert f’dan il-qasam – li ma nafx kemm hu readily available. Jidher li forsi l-aħjar teknoloġija li wieħed qed jara hija li l-vapuri jkunu diesel powered, imma jkunu jinqalbu powered by batteries, parzjalment, kompletament, jew by progression. Imma qabel isir dan kollu jrid isir investiment qawwi fejn tidħol l-infrastruttura għaċ-charging.

IĊ-CHAIRPERSON: Hemm idea meta se jkun qed joħroġ dan it-tender?

ONOR. CLINT CAMILLERI: Jien enfasizzajt, u għafast kemm flaħt, li x-xewqa tiegħi hi li sa nofs dan is-sajf it-tender joħroġ, għax ma jfissirx li l-għada li joħroġ it-tender ġej il-vapur, imma hemm iż-żmien tal-bini tiegħu, eċċ., li naħseb li jieħu ammont ta’ xhur twal. Imma naħseb li dan ikun il-pass fejn ngħidu li l-leasing jispiċċa u jkollna vapur ġdid li jkun proprjetà tal-Gozo Channel jew tal-Gozo Channel Holdings. U naħseb li hija x-xewqa tagħna lkoll li anke waqt dan iż-żmien, għat-tender l-ieħor tal-leasing ikun hemm bidders li jistgħu jagħtuna vapur li jaqdi aħjar l-esiġenzi, b’mod partikolari fejn jidħlu l-aċċessibbiltà u s-servizz inġenerali. 

IĊ-CHAIRPERSON: U sakemm joħroġ it-tender għall-bini tar-raba’ vapur u jinbena, sakemm joħroġ it-tender tal-leasing u fl-aħħar mill-aħħar jintrebaħ, jekk ikun hemm sottomissjonijiet għalih, il-pożizzjoni hi li nibqgħu għaddejjin bid-direct orders fuq in-Nikolaos.

ONOR. CLINT CAMILLERI: Dik hi l-verità. 

IĊ-CHAIRPERSON: Mill-mod kif qed titkellem, jien qed ninterpreta li m’intix kuntent bis-sitwazzjoni tad-direct orders.

ONOR. CLINT CAMILLERI: Ma tantx tista’  tkun kuntent bihom.  Idealment għandhom ikunu limitati, però jiġu ċirkostanzi – u forsi rrid nispeċifika, għax xi kultant ikun hawn misnomers qisu b’xi mod il-ministru jiffirma u ssir direct order, li dan huwa proċess fejn il-ministru huwa kompletament estranju għalih għax ikun hemm il-justifications, imur id-Dipartiment tal-Kuntratti u ma nafx liema dipartimenti aktar, imbagħad ikun hemm tali direct order –...  Idealment ikun hemm il-bidding u jkun hemm interess ħalli l-ewwel nett il-kompetizzjoni tkun tajba għax tagħtina għażla, u t-tieni għax jiġi eliminat id-direct order.  Id-direct order qed isir għax preżentement m’għandniex option oħra. Kif għedt diġà f’risposta għal mistoqsija parlamentari, qegħdin nippruvaw noħorġu t-tender għal-leasing malajr kemm jista’ jkun, però kif diġà għedt, ikkomunikajt anke l-kritika li saret min-naħa tal-Oppożizzjoni sabiex tiġi kkunsidrata. Jekk l-issues huma ż-żmien, il-kundizzjonijiet, eċċ, wieħed jara jistax jagħmel it-tender b’mod li jkun aktar faċli biex wieħed jitfa’ offerta għalih. Ovvjament hemm ċerti kundizzjonijiet li ma jistgħux jinbidlu bħal, pereżempju bilfors irid ikun vapur li jaqbel, jew jista’ jiġi jaqbel, mal-mollijiet tagħna. Jiġifieri hemm limitazzjonijiet li qegħdin hemm u ma jistgħux jitranġaw, però jekk hemm limitazzjonijiet oħrajn li qed jagħmluha iebsa għal kumpaniji oħra, jew għall-istess kumpanija, li jitfgħu offerta, jien wassalt il-kritika li fejn jista’ jinfetaħ tali tender biex ikun iktar attraenti li wieħed jitfa’ offerta, u l-Gvern u l-pajjiż ikollhom numru ta’ għażliet oħra, għandu jsir hekk. 

IĊ-CHAIRPERSON: Nafu li n-Nikolaos għandu 36 sena. Kemm hija n-nefqa kuljum fuq dan il-vapur, maqsuma fi ħlas għalih u anke fuel?

ONOR. CLINT CAMILLERI: Rigward in-nefqa m’għandix problema li intom taraw il-kuntratt, eċċ; li rrid ngħid li jien qatt ma rajt, però meta niġi biex inwieġeb mistoqsijiet parlamentari li jsiru f’dan is-sens...

IĊ-CHAIRPERSON: Jiġifieri qatt ma rajt il-ħlas kemm hu?

ONOR. CLINT CAMILLERI: Le, jien ma narahomx.

IĊ-CHAIRPERSON: Il-ħlas tad-direct order ma tafx kemm hu?

ONOR. CLINT CAMILLERI: Jien ma narax kuntratti. Int qed tgħidli dwar il-ħlas kuljum?

IĊ-CHAIRPERSON: Dwar ħlas qed nistaqsi jien.

ONOR. CLINT CAMILLERI: Jien ma narax ħlasijiet.

IĊ-CHAIRPERSON: Ma tafx kemm hu l-ammont ta’ ħlas kuljum?

ONOR. CLINT CAMILLERI: Le, ma nafx.

ONOR. GLENN BEDINGFIELD: It-talba ssir minnek jew mill-Gozo Channel?
ONOR. CLINT CAMILLERI: Mill-Gozo Channel.

IĊ-CHAIRPERSON: Inti l-ewwel għedt li d-direct order jiffirma l-ministru għaliha, u allura taħseb li daqshekk faċli...

ONOR. CLINT CAMILLERI: Le, anzi għedtlek bil-kontra. Għedtlek: taħsibx li meta jingħata direct order il-ministru jiffirma xi karta u jgħid direct order u daqshekk. Hemm proċeduri li jsiru min-naħa...

ONOR. CLAUDETTE BUTTIGIEG: Pereżempju, fir-rapport annwali tal-Gozo Channel ma jidhirx kemm qed jintnefqu flus fuq in-Nikolaos?

ONOR. CLINT CAMILLERI: L-informazzjoni li għandi jien hija li huwa proprju l-ammont totali li jersaq għall-approvazzjoni, għax tali direct order, jew tali inizju ta’ direct order jiġi diskuss fil-Kabinett, għalkemm ovvjament ma nistax ngħid x’jiġi diskuss. Allura jkun hemm Cabinet memo, u hemmhekk biss jien inkun naf l-ammont totali. Rigward jekk rajtx il-kuntratt, u sebaħ u dalam, nerġa’ ngħid li le, qatt ma rajtu, u ma nara u ma nidħol fl-ebda kuntratt jien. Kif diġà għedt, jien m’għandi l-ebda diffikultà li wieħed ikun jaf kemm qed jiġi mħallas għalih kuljum. Jien infurmat li hemm żmien li huwa off peak u żmien li huwa peak, bi ħlasijiet differenti. Ix-xewqa tiegħi hi li nippubblikah, però jien dejjem ningħata l-parir min-naħa tal-Gozo Channel li din hija informazzjoni kummerċjalment sensittiva, u allura m’għandix nippubblikah. Meta nistaqsihom għaliex jgħiduli li hemm il-kwestjonijiet tat-tenders, ta’ kemm se jitfgħu l-offerti, eċċ., u dejjem ningħata din ir-raġuni. Jien m’għandi l-ebda oġġezzjoni li Membri tal-Oppożizzjoni jiġu mistiedna u jaraw tali kuntratti eċċ. – u fil-fatt xi ftit tal-ġimgħat ilu kont stedint lill-Onor. Alex Borg biex anke l-Oppożizzjoni tivverifika u tara – però ma nħossnix komdu li nippubblika kuntratt jekk qed ningħata parir biex ma nippubblikahx minħabba sensittività kummerċjali. Nerġa’ ngħidilkom li jekk hemm xi ħadd minnkom li jixtieq jarah, eċċ., m’għandi ebda oġġezzjoni li jsir dan, imma nitlob li jekk hemm affarijiet kummerċjalment sensittivi, wieħed ikun daqsxejn responsabbli dwarhom. 

IĊ-CHAIRPERSON: Qed tgħid li n-nefqa għall-kirja permezz ta’ direct order hija kummerċjalment sensittiva. L-infiq fil-fuel li juża l-vapur ukoll hija kummerċjalment sensittiva? 

ONOR. CLINT CAMILLERI: Ma nafx nirrispondik fuqha, però fuq il-fuel jien infurmat li dan jitħallas b’mod separat, u li huwa ferm iktar effiċjenti mit-tliet vapuri l-oħra, aktarx minħabba li xi żmien m’ilux kienu nbidlulu l-magni u allura għamluh iktar effiċjenti. Dik hija l-informazzjoni li għandi jien.

IĊ-CHAIRPERSON: Jiġifieri inti qed tgħidilna li l-kirja tal-vapur hija b’direct order u hija kummerċjalment sensittiva, però rigward il-fuel qed tgħid li ma tafx. Fil-kas, il-Kumitat jista’ jagħmel dik it-talba, imbagħad naraw ir-risposta xi tkun min-naħa tal-Ministeru għal Għawdex.

ONOR. GLENN BEDINGFIELD: Għaliex it-talba se ssir speċifikament fuq in-Nikolaos u ma nkunux nafu...?

IĊ-CHAIRPERSON: Mela nagħmluha fuq il-vapuri kollha separatament.

ONOR. CLINT CAMILLERI:  Jien m’għandix diffikultà biex ngħidu li Ta’ Pinu jaħli tant fuel u l-vapuri l-oħrajn jaħlu daqstant ieħor. 

IĊ-CHAIRPERSON: It-talba hi kemm ħlew fuel, fi flus, b’mod rispettiv l-MV Nikolaos, l-MV Malita, l-MV Gaudos, u l-MV Ta’ Pinu, fl-aħħar sena.

ONOR. ALEX MUSCAT: Jekk teżisti din l-informazzjoni ma nsibx oġġezzjoni li ssir it-talba.   Fil-mistoqsija tagħna qed nassumu li l-Gozo Channel toqgħod tixtri l-fuel separat għall-vapuri.

ONOR. CLINT CAMILLERI: Naħseb li dak li qed jiġi mistoqsi huwa kemm hu l-consumption ta’ kull vapur.

IĊ-CHAIRPERSON: Hekk hu.

ONOR. CLINT CAMILLERI: Ma rridx inkun prużuntuż imma nimmaġina li jinżamm record ta’ kemm ikun qed jieħu litri ta’ fuel kull vapur, imbagħad skont kemm ikun qed jieħu litri, naħseb li wieħed jista’ jasal għaċ-ċifra tal-flus.

ONOR. ALEX MUSCAT: Nagħmlu l-mistoqsija imbagħad jaraw mill-Gozo Channel xi jweġbuna. 

Qed nitkellmu dwar spejjeż li għandha l-Gozo Channel. Jien naf li storikament, almenu żgur qabel l-2013, il-Gozo Channel kienet titlef il-flus ta’ kull sena, u allura kienet tiġi sussidjata – għax dan finalment huwa kumitat tal-kontijiet pubbliċi – mit-taxxi tal-poplu. Ministru, llum il-ġurnata, bir-raba’ vapur, u bis-servizz kif inhu, x’inhi l-pożizzjoni finanzjarja tal-Gozo Channel, u din kif evolviet tul is-snin?

ONOR. CLINT CAMILLERI: Il-Gozo Channel hija kumpanija li hija ssussidjata mill-Gvern – hija taħt PSO agreement, għax b’mod ovvju hija t-triq tal-Għawdxin u ta’ kulmin irid jiġi Għawdex. Jien naħseb li l-Gvern, hu min hu, huwa obbligat li jissusidja l-Gozo Channel. Li nista’ ngħid hu li fejn qabel il-Gozo Channel kienet tirreġistra telf, fl-aħħar snin dejjem kienet qiegħda tirreġistra profitti, li għalkemm mhumiex kbar, qed jispiċċaw b’surplus. Jekk jien infurmat tajjeb, is-sena li għaddiet għalqet, jew se tagħlaq, b’surplus ta’ madwar €700,000. Fl-aħħar mill-aħħar, għalkemm huwa tajjeb li jkun hemm il-profitti u s-surplus, mhuwiex dak l-iskop aħħari. L-iskop aħħari huwa s-servizz. Ejjew ma ninsewx ukoll li t-tariffi tal-Gozo Channel tal-passiġġieri ilhom ma jinbidlu aktar minn 20 sena, imma ż-żieda fin-numru ta’ passiġġieri li qiegħda ġġorr il-kumpanija qiegħda tikkumpensa għal dan. Ovvjament hemm diskussjonijiet oħrajn xi jsiru, u forsi wieħed ikun jista’ jiddiskutihom u jaħseb fuqhom iktar. Pereżempju, minħabba n-numru kbir ta’ passiġġieri u karozzi li jaqsmu għal Għawdex, qed tintwera x-xewqa, b’mod partikolari minn ħaddiema, li jkun hemm il-possibilità li dawk li jkunu sejrin għax-xogħol tingħatalhom prijorità, jew inkella jkollhom serħan il-moħħ li f’ċertu ħin tax-xogħol jibqa’ spazju għalihom. Din mhijiex idea ħażina, però wieħed ma jistax jieqaf biss fuq meta tirkeb il-vapur, għax imbagħad hemm il-kwestjoni, kemm iċ-Ċirkewwa kif ukoll l-Imġarr, fejn ġaladarba tinqabad fil-kju fit-triq u mhux ġewwa t-terminals meta jkun hemm rush kbir, kif se tinqala’ biex tirkeb jekk tkun għamilt pre-booking jew ikollok priority.  U wieħed irid jara kif se jsolvi din l-isfida għax naħseb li din hija l-ikbar stumbling block għal din is-soluzzjoni. Konna ħaddimna xi ħaġa simili fi żmien il-COVID-19 fejn lin-nurses konna tajnihom il-priority passes, però dak iż-żmien ma kienx ikun hemm kjuwijiet enormi. Allura f’ċirkostanza ġdida wieħed irid jistudja kif din tista’ ssir. Naturalment, l-element li tkun hemm kmieni xorta se jibqa’ jorbtok biex ma tinqabadx ġewwa t-toroq.
IĊ-CHAIRPERSON:  L-Onor. Muscat.

ONOR. ALEX MUSCAT: Ministru, fil-preżentazzjoni tal-bidu tiegħek semmejt l-airstrip.  Tista’ taġġornana ftit dwar fiex ninsabu hemmhekk u x’inhuma l-pjanijiet? Semmejt ukoll il-viżjoni għal Għawdex li tħejjiet mill-GRDA, li hija waħda mill-entitajiet statutorji li jaqgħu taħtek.  Kif tinkwadra din fil-viżjoni għal Għawdex għal għada pitgħada?

ONOR. CLINT CAMILLERI: Il-proġett tal-airstrip tmexxa mill-GRD. Dan huwa proġett li l-bżonn tiegħu jissemma fl-istrateġija, u huwa proġett li naħseb li ġie ndirizzat b’mod tajjeb ukoll min-naħa tal-GRDA, fis-sens li saru konsultazzjonijiet, sessjonijiet informattivi, u  ttieħdu on board ċerti suġġerimenti, biex din l-applikazzjoni, li issa ġiet approvata, kemm jista’ jkun toħloq faċilità għal ajruplan fixed wing li se tkun l-ewwel waħda tax-xorta tagħha. Minkejja li l-local plan ta’ dawk l-inħawi kienet qed tipprospetta għal ajruport ferm akbar, żammejna mal-konfini ta’ dak li kien diġà mittiefes; u m’estendejniex lil hinn ġo raba’ ieħor li huwa agrikolu. Fl-istess ħin qed insejħulha rural airfield għax l-unika parti li se tkun sewda bit-tarmak hija r-runway, li se tkun qiegħda tirdoppja fil-qies tagħha, però l-aprons eċċ. se jkunu b’reinforced grass biex kemm jista’ ikun id-dehra tal-madwar inżommuha naturali. Mhijiex se tkun naturali, imma kemm jista’ jkun tkun tidher naturali u tkun tintegra mal-madwar. Dwar din il-faċilità kien hemm il-Gozo Tourism Authority (GTA), il-Gozo Business Chamber (GBC), u numru ta’ organizzazzjonijiet oħrajn li kienu favur li ssir.  Kienu favorevoli wkoll, jew forsi ma kienx hemm oppożizzjoni daqstant qawwija minnhom, għaqdiet mhux governattivi ambjentali għax naħseb li kulħadd fehem li sar sforz kbir sabiex filwaqt li jkun hemm il-faċilità, din tkun żgħira u contained. U din twassal għall-mistoqsija ta’ x’arjuplani se jinżlu fuqha jekk din hija żgħira ħafna. Jidher li l-possibilità ta’ ajruplani li jistgħu jinżlu huma dawk ta’ 9 to 11 seaters, li huma ajruplani li ma jagħmlux daqstant storbju. Għalkemm dan il-proġett huwa importanti għax se ikun jista’ joffri servizz bejn Malta u Għawdex, importanti aktar huwa l-impatt ekonomiku li jħalli fuq il-gżira t’Għawdex. Aħna nfurmati li l-iskejjel tal-avjazzjoni qed isibuha diffiċli joperaw minn ġewwa l-ajruport internazzjonali ta’ Malta, ovvjament għax huwa ajruport internazzjonali li jkun busy s-sena kollha. Allura jista’ jkun li tali skejjel jirrilokaw ruħhom lejn Għawdex għax ikollhom iktar ħin u iktar kumdità.  Jista’ jkun ukoll li meta jkun hemm din l-attrazzjoni, noħolqu niċċa ekonomika ġdida forsi bħalma ġara bl-iskola ta’ Queen Mary University li qiegħda tiġġenera ekonomija sostanzjali indiretta ġewwa Għawdex, anke skont paper li ħarġet il-GRDA xi ġimgħat jew xhur ilu.  Għaldaqstant nemmen li dawn huma inizjattivi, li apparti milli joħolqu konnettività bejn Malta u Għawdex bl-ajru u possibbilment anke bejn gżejjer oħra, tista’ tattira lejha, u nemmen li hekk se tagħmel, industriji ġodda lejn il-gżira ta’ Għawdex li qabel ma setgħux jiġu. Jista’ jkun ukoll li peress li se jkollha użu limitat, għal kuntrarju tal-ajruport internazzjonali ta’ Malta, tattira ferm iktar bis-saħħa tali industriji.

IĊ-CHAIRPERSON: Ministru, f’dawn l-aħħar snin li inti kellek dan il-portafoll kien hemm żewġ proġetti f’Għawdex li tista’ tgħid li kienu jixxiebħu, mhux fit-tip ta’ proġett imma fil-fatt li kien hemm dewmien biex isiru u li ntnefaq aktar minn kemm kien ipprospettat. Qed nirriferi għall-proġett tat-triq tan-Nadur kif ukoll għall-pixxina t’Għawdex. Dwar wieħed minnhom diġà rrapporta l-Awditur Ġenerali fir-rapport annwali tiegħu li ġie ppubblikat f’Diċembru 2024, fejn sab numru ta’ nuqqasijiet, fosthom li kien hemm lack of traceability fl-ispejjeż tal-proġett. Jekk m’għandekx ir-rapport... 

ONOR. ALEX MUSCAT: Mil-liema rapport qed tikkwota? 

IĊ-CHAIRPERSON: Mir-Rapport Annwali tal-NAO għas-sena 2023 li kien ippubblikat f’Diċembru 2024.

ONOR. ALEX MUSCAT: Dan hu r-rapport li qed neżaminaw bħalissa?

 IĊ-CHAIRPERSON: Ir-Rapport Annwali tal-NAO. 

ONOR. ALEX MUSCAT: Jiġifieri dan mhux ir-rapport tal-NAO Evaluating the role of the Malta Film Commission in Promoting the Maltese Film Industry.

IĊ-CHAIRPERSON: Imbagħad fl-aħħar għandek “u l-Ministeru għal Għawdex għas-snin 2020, 2021, 2022, 2023 u 2024”, u dan ir-rapport jaqa’ f’dan il-parametru.  Dan id-dokument huwa ppubblikat mill-NAO u fih hemm numru ta’ issues li ġew imqajma min-naħa tal-NAO, bħal inadequate planning min-naħa tal-Ministeru. Fir-rigward tat-triq tan-Nadur ir-rapport qed jgħid li din suppost kellha ssir f’sentejn, bi spiża ta’ €8 miljun, u minflok, damet ħames snin u ġiet tiswa €18.5 miljun, jiġifieri kienet over budget b’€10 miljun. Dan ix-xebħ f’żewġ proġetti bħal dawn, dawn il-miljuni kollha over budget...?

ONOR. CLINT CAMILLERI: Mil-liema tixtieqni nibda?

IĊ-CHAIRPERSON: Mil-liema trid.

ONOR. CLINT CAMILLERI: Mela ħalli nibda naqsam biċċa biċċa ħalli nifhmu biċċa biċċa wkoll għax hemm ħafna misconceptions dwar dan kollu. Ħalli nibda minn tal-pixxina, u qed naħseb li qiegħed tirriferi għal xi artikli fil-gazzetti, però ma nafx kellekx opportunità wkoll tara l-fact checker li għamlu t-Times of Malta li jien lanqas kont naf bih.  Meta qed jgħidu li minn €9 miljun saret ma nafx kemm, id-€9 miljun kienu qed jirriferu...

IĊ-CHAIRPERSON: Jien ikkwotajt iċ-ċifri ta’ triq tan-Nadur. 

ONOR. CLINT CAMILLERI: Mela ħalli nibda minn tan-Nadur. 

IĊ-CHAIRPERSON: Le, le, kompli b’tal-pixxina, ħalli ma ntellfekx.  Qed ngħidlek għax jien ma semmejtx ċifri fuq tan-Nadur. 

ONOR. CLINT CAMILLERI: Iva, għandek raġun. Hemmhekk, kien qed jiġi rrappurtat dwar tender wieħed minn sebgħa, li jekk m’iniex sejjer żball kien dak tal-kostruzzjoni. 

IĊ-CHAIRPERSON:  Għal liema wieħed qed tagħmel riferenza?

ONOR. CLINT CAMILLERI:  Għal tal-pixxina.

IĊ-CHAIRPERSON: Imma liema ġurnal irrapporta dan li qed tgħid?

ONOR. CLINT CAMILLERI: Jekk m’iniex sejjer żball The Shift News. Ir-rapport kien qed jirriferi għal tender wieħed, però hemmhekk ma kienx hemm tender wieħed, imma kien hemm seba’ tenders. Għaldaqstant ir-rappurtaġġ ma kienx irriċerkat biżżejjed, u forsi dak li jkun ħa żball, jew ma kienx jaf li jeżistu sitt tenders oħrajn. Fil-fatt kien sar fact check min-naħa ta’ The Times of Malta fuq dan kollu, u jien nistedinkom tmorru taraw dan il-proġett li se jkun inawgurat fiż-żmien li ġej, għax huwa proġett enormi, sabiħ, u se jkun...

IĊ-CHAIRPERSON: Hemm data għall-inawgurazzjoni?

ONOR. CLINT CAMILLERI: Le, imma hija proġettata għal dan is-sajf. 

IĊ-CHAIRPERSON: Jekk m’iniex sejjer żball, pubblikament f’Jannar inti għedt li kien kważi lest. 

ONOR. CLINT CAMILLERI: Iva.

IĊ-CHAIRPERSON: Jiġifieri dan is-sajf se jiġi inawgurat.

ONOR. CLINT CAMILLERI: Biex inkun telegrafiku miegħek, bħalissa x-xogħlijiet ta’ kostruzzjoni jinsabu lesti u l-finishings huma kważi lesti wkoll.  Li baqa’ jsir huma litteralment xogħlijiet żgħar li naħseb kulmin ikun qed jirranġa post jaf li jżommuk. 

IĊ-CHAIRPERSON: Jiġifieri hemm forma ta’ snag list?

ONOR. CLINT CAMILLERI: Xi ħaġa hekk. 

ONOR. CLAUDETTE BUTTIGIEG: Ministru, b’mod konċiż, kemm kien ippjanat li se tiġi tqum il-pixxina? U kemm ġejja tiswa? 

ONOR. CLINT CAMILLERI: Ma nixtieqx inkun politiku partiġġjan għax naħseb li kellna diskussjoni tajba u ma nixtieqx li nispiċċaw b’dan il-mod, però ma rridux ninsew – u m’iniex se noqgħod nikkritika u nippunta swaba lejn ebda eks ministru – li dan il-proġett kienu ilu mwiegħed, u baqa’ imwiegħed, xi 20 sena f’amministrazzjonijiet oħrajn. Meta fl-2020 jien dħalt fil-proġett kienet għadha saret biss parti mill-eskavazzjoni.  U hawnhekk qegħdin nitkellmu fuq proġett ta’ 5,000 metru kwadru bħala footprint fuq diversi livelli. Mhuwiex proġett ta’ pixxina biss iżda huwa kumpless...

ONOR. CLAUDETTE BUTTIGIEG: Ministru, ippermettili għax il-ħin huwa kontra tagħna. Kemm kien proġettat li se jqum dan il-proġett, u kemm ġej jiswa? 
ONOR. CLINT CAMILLERI: M’għandix in-numri fuqi, però nista’ ngħidilkom li tali proġett ħarġu seba’ tenders għalih. Ovvjament kull tender ikun qiegħed ikopri għal sezzjoni tal-proġett; għandek l-iskavar, il-kostruzzjoni, l-finishes, u l-elettriku.  Jiġifieri hemm numru ta’ komponenti, u għal kull komponent ħareġ tender. Ġaladarba jkun hemm l-ispiża f’dawn it-tenders li jistgħu jagħtu indikazzjoni finali tagħhom, ikunu qed jiġu ppubblikati.

IĊ-CHAIRPERSON: Se jkun over budget?

ONOR. CLINT CAMILLERI: Ma nafx nirrispondik għax wieħed ikun irid jara mill-budgeted cost għall-actual cost. U hawnhekk se niġi għat-triq tan-Nadur. 

Jien dħalt f’dan il-proġett lura fl-2020, u li jien infurmat li kien beda fl-2018. Kienet ħareġ negotiated procedure dak iż-żmien għax qiegħda tikkrolla t-triq u fil-fatt ġiet ikkundannata. L-ewwel negotiated procedure tal-proġett kien ġie tterminat, għax x’ħin bdew iħaffru indunaw li t-triq hija beyond repair. Fl-2019 ħareġ tender, li kien budgeted għal €14-il miljun u kien intrebaħ mill-orħos compliant offer. Jien dħalt fl-2020, wara li ħarġu dawn it-tenders kollha, u sibt sitwazzjoni quddiemi ta’ triq li kienet ilha magħluqa kważi sentejn; triq prinċipali li tagħti għal wieħed mill-ikbar irħula, li huwa n-Nadur, magħluqa. Tul iż-żmien tfaċċaw iktar problemi u tfaċċaw ukoll iktar talbiet, b’mod partikolari minn entitajiet bħal Enemalta, għal walk through culverts, u minn Transport Malta rigward traffic management.  Fil-fatt hemmhekk saret roundabout u ngħaqad magħha wkoll il-proġett ta’ Sant’ Antnin. Hawnhekk nixtieq nagħmel enfasi fuq dan, għax qed tikkwotaw ir-rapport fejn hemm tabella li turi...

IĊ-CHAIRPERSON: M’għandix rapport jien. 

ONOR. CLINT CAMILLERI: M’għandkomx ir-rapport tal-NAO?

IĊ-CHAIRPERSON: Tal-NAO iva għandi.  Ħsibtek qed tgħid għall-ġurnal.

ONOR. CLINT CAMILLERI: Jekk tħarsu lejn tabella 1 taraw li hemm il-budgeted cost ta’ kull tender, u l-actual cost; il-budgeted cost huwa ta’ €22.3 miljun u l-actual cost huwa ta’ €17-il miljun. Jiġifieri mhux talli ma ġejniex over budget tal-allocated budget, talli ġejna €5.3 miljun inqas mill-allocated budget. Fl-ewwel parti qed iqabbel mat-tender oriġinali ta’ €1 miljun li ħareġ fl-2018, li mbagħad ġie tterminat minħabba ħsarat li nstabu għax ma setgħux jibqgħu jaħdmu bih, mal-cost finali. Fil-verità trid tqabbel, kif hemm fit-tabella tal-NAO, jiġifieri m’iniex nivvinta jien, il-budgeted cost u l-actual cost.  Jien nifhem ukoll il-kritika li għamel l-NAO, għax filwaqt li fl-ewwel tender kien hemm allokati €1 miljun, l-actual kien €0.1 miljun għax it-tender kien twaqqa’ minħabba li għamlu eskavazzjonijiet u sabu li huwa inadegwat. U għalhekk hemm dik il-comparison, però l-comparison trid tagħmilha mal-allocated budget, mat-triq li sibna mkissra...

IĊ-CHAIRPERSON: Imma l-budgeted costs li qed tikkwota ħarġu f’dawn is-snin li qed tgħid hawnhekk, mhux at the initial stage. At the initial stage kemm kien ipproġettat?

ONOR. CLINT CAMILLERI: L-ewwel nett at the intial stage jien ma kontx il-Ministru...

IĊ-CHAIRPERSON: Meta tkun ministru hemm element ta’ kontinwità.

ONOR. CLINT CAMILLERI: Hekk hu.  Huwa rrilevanti min kien, però l-verità hija l-verità. Jien infurmat, għax wara dan kollu ovvjament staqsejt, li dak iż-żmien, jiġifieri fl-2018, kien inħareġ negotiated procedure u jekk m’iniex sejjer żball tefgħu l-offerta xi tlieta, fejn il-ħsieb kien li f’din il-parti tat-triq li suppost qiegħda ċċedi jsir l-iskavar u tiġi propped. Meta saret l-ewwel parti inizjali tal-iskavar indunaw li t-triq hija beyond repair u riedet tinqala’ mill-qiegħ. Ħalli nispjegalkom fil-qasir, dejjem jekk tippermettuli ftit tal-ħin ieħor. 

IĊ-CHAIRPERSON: Iva, mela.

ONOR. CLINT CAMILLERI: Qed inpinġilkom fuq din il-karta t-triq kif inhi:  ‘il fuq għan-Nadur, “hawnhekk” lejn il-Qala, “hawnhekk” hawn ix-Xewkija, u “hawnhekk” lejn Għajnsielem u l-Imġarr. Hawnhekk kien hawn sitwazzjoni ta’ ħbit, sitwazzjoni ta’ triq li writtna – u m’iniex se nidħol liema Gvern kien, forsi kien il-Gvern li nappartjeni għalih jien stess – li kienet perikoluża mmens. “Hawnhekk” għamilna roundabout u junction sabiex jiġi eliminat il-periklu kollu. Ejjew niftakru x’għamilna.  Jien sibt din it-triq b’ħofra; staqsi lil kulmin huwa min-Nadur, mill-Qala u minn Għajnsielem u jgħidulek. Aħna solvejna problema li ħadd ma ried isolvi. Din kienet ilha sejra lura u kienet ilha tikkrolla. “Hawnhekk”, mingħalija mat-tieni kantuniera,  għandek fault – u qed ngħid hekk għax mort nara fuq il-post – u “din” il-parti għandha n-naħa ta’ fuq qawwi turbazz, u minn “hawn” ‘il fuq kollu tafal. 

IĊ-CHAIRPERSON: Mela sewwa qed jgħid l-NAO li l-planning mill-bidu kien ħażin, biex ma kienx...

ONOR. CLINT CAMILLERI: Jien nista’ nitkellem fuq il-parti ta’ meta naf jien, u ma naħsibx li nkun ġust li nitkellem fuq parti li ma kontx hemm jien u li allura ma nafx fuqha. Jien ġejt iffaċċjat b’din il-problema, u d-direzzjoni kienet li tissolva. 

IĊ-CHAIRPERSON: B’li qed tgħid qisek qed tgħid li meta dħalt sibt dawn il-problemi. Issa meta dħalt inti l-proġett kien diġà beda...

ONOR. CLINT CAMILLERI: Kienet saret parti mill-eskavazzjoni.

IĊ-CHAIRPERSON: Eżatt. Jiġifieri meta ġie ppjanat u meta kien hemm budget għalih, għax inti bdejt il-proġett...

ONOR. CLINT CAMILLERI: Diġà rrispondejtek.

IĊ-CHAIRPERSON: Jiġifieri qed titfa’ taħt it-tapit lill-ministri ta’ qablek mela. 

ONOR. CLINT CAMILLERI: Ma jien qed nitfa’ lil ħadd taħt it-tapit. Nerġa’ ngħid li, kif ġejt infurmat, l-idea inizjali kienet li l-parti fejn bdew jidhru l-faults kienet se tiġi rranġata. X’ħin saret l-eskavazzjoni ma kien hemm xejn pedamenti, ma kien hemm xejn qiegħed tajjeb u kollox kien sejjer... Allura hemmhekk kienet ittieħdet deċiżjoni – u nerġa’ ngħid li ma rrid inwaħħal f’ħadd, sempliċement qed ngħid il-fatti kif waslu lili – u waqa’, jew ġie tterminat it-tender, u beda proċess ġdid.  Qegħdin nitkellmu fuq “din” it-triq, u “din” il-parti kollha ta’ “hawn fuq” kienet tafal. Wara li għamilna l-piles sa “hawn fuq”, anke piles li niżlu madwar 25 metru, dawn kienu għadhom ġot-tafal u qatt ma nstab il-blat. Imbagħad intużat sistema ta’ piles li jorbtu mat-tafal permezz tal-friction u jkunu jistgħu jżommu. Hawnhekk saret sistema ta’ U-sections fejn waħda tirkeb fuq l-oħra ħalli l-pressure tat-triq tiġi mqassma fuq it-tafal u allura l-forza tkun iktar spread, imrikkba waħda fuq l-oħra ħalli waħda ġġonġi mal-oħra u tingħaqad it-triq, imbagħad konna ġejna għal “din” il-parti ta’ “hawn fuq”, fejn jekk konna se nibqgħu sejrin bil-U-sections, kien se jiġi retaining wall għoli diversi sulari li kien se jkollu impatt viżiv xejn pjaċevoli. Hemmhekk kien ġie deċiż mit-tekniċi li jsiru numru ta’ piles, f’forma ta’ grid, il-piles ippermettew li l-cost imur iżjed ‘l isfel, għax għalkemm biex ittaqqabhom għandek cost, bħala materjal huma contained, filwaqt li l-U-sections jibilgħulek xeba’ konkos u ħadid. Hemmhekk saru l-piles sa wiċċ it-tafal, minn wiċċ it-tafal għamilna l-kolonni, qabbadnihom għal fuq, imbagħad we bridged. B’dik is-sistema rnexxielna niffrankaw ħafna flus u rnexxielna naħdmu b’mod li minflok inti u sejjer mill-Qala, jew mill-Imġarr, jew mix-Xewkija, lejn in-Nadur meta tħares ‘il fuq tara ħajt ma’ wiċċek, illum tara bridge pulit li kompla wkoll id-dehra li kien hemm qabel, għax qabel ukoll hekk kien;  ħitan ħoxnin b’arkati żgħar fih. Dik hija l-verità dwar dan il-proġett. Nerġa’ ngħidilkom li ma rridx inkun politiku, għax naħseb li kellna diskussjoni tajba, però lanqas mhu ġust li nixħtu ħafna affarijiet... U m’iniex qed inwaħħal fikom għax jien ma nagħtikomx tort...  Għallinqas tajjeb li jkun hemm l-opportunità li wieħed jitkellem fuqhom, u jien nirringrazzjakom talli tajtuni din l-opportunità żgħira.

IĊ-CHAIRPERSON: Kellna iktar domandi, imma sar il-ħin. 

ONOR. CLINT CAMILLERI: Nirringrazzjakom talli ħallejtuni nitkellem.

ONOR. ANDY ELLUL: Għall-fini ta’ records irrid ngħid li  l-artiklu li semma l-Ministru tal-fact finding ta’ The Times of Malta bgħattu lill-Iskirvana tal-Kumitat u kkupjajt lill-Membri tal-Kumitat. Dan l-artiklu jikkollabora ma’ dak li qal il-Ministru u jiġġustifika wkoll l-allegazzjonijiet mhux infondati fil-konfront tiegħu.

IĊ-CHAIRPERSON: Għall-finijiet ta’ kjarezza nitlob lill-Ministru jikkonferma li dak huwa l-artiklu li kien qed jirriferi għalih.

ONOR. ANDY ELLUL: Jien, bħala Membru tal-Kumitat, bgħattulkom u qed nitlob li jiġi pubblikat, għal fini ta’ records.

IĊ-CHAIRPERSON: Ministru, dan huwa l-istess artiklu li kont qiegħed tirriferi għalih? Fil-kas jintbagħat l-ieħor ukoll The Shift News.
ONOR. ANDY ELLUL: Imma fact checking ta’ The Times of Malta...

IĊ-CHAIRPERSON: Qed nipprova nkun korrett.

ONOR. CLINT CAMILLERI:  Nikkonferma li dak huwa l-artiklu.

IĊ-CHAIRPERSON: Tajjeb. Ġie kkonfermat. Huwa artiklu datat 22 ta’ Jannar 2025.

ONOR. ANDY ELLUL: Grazzi.

ONOR. GRAHAM BENCINI: Ministru, jien għandi artiklu ppubblikat minn The Shift News, bit-titlu Strong Links established between Gozo Minister, Architect ‘Friend’. Għal dak qegħdin nirriferu?

ONOR. CLINT CAMILLERI: Jekk m’iniex sejjer żball hemm diversi artikli ppubblikati minn The Shift News, mhux wieħed.

ONOR. GRAHAM BENCINI: Dan l-artiklu jagħmel riferenza għall-fatt li tajt direct order lill-Perit Godwin Agius b’total ta’ €722,000. U hemm artiklu sħiħ fuqu. Għal dan qed nirriferu?

ONOR. CLINT CAMILLERI: Hemm ħafna artikli iżjed minn dak.

ONOR. ANDY ELLUL: Il-fact checking hija ta’ The Times of Malta, li tiġġustifika...

ONOR. CLINT CAMILLERI: U mhux fuq dan il-proġett, imma fuq il-proġett tal-pixxina. 

ONOR. GRAHAM BENCINI: Ħa nagħmel mistoqsija.

ONOR. ANDY ELLUL: Imma bir-rispett kollu, issa għadda l-ħin. Kellkom...

IĊ-CHAIRPERSON: Imma jekk saret riferenza għaliha, jien nemmen li għandha tiġi ċċarata.

ONOR. GRAHAM BENCINI: Ħa niċċarawha. Il-fact checking ta’ The Times of Malta kien dwar id-direct order ta’ €722,000 lill-Perit Agius?

ONOR. CLINT CAMILLERI: Le, il-fact checking huwa fuq tal-pixxina.

IĊ-CHAIRPERSON: Jiġifieri l-fact checker huwa fuq tal-pixxina mhux fuq ta’ triq in-Nadur.

ONOR. CLINT CAMILLERI: Hekk hu.

ONOR. GRAHAM BENCINI: Għax l-aħħar diskors kien fuq it-triq tan-Nadur. Biex inkunu ċari.

ONOR. CLINT CAMILLERI: Skużani.  Għax l-ewwel bdejna mill-pixxina, imbagħad dorna għal din.

IĊ-CHAIRPERSON: Mela l-fact checker li ppreżenta l-Onor. Ellul, u li kkonferma l-Ministru, huwa l-fact checker ta’ The Times of Malta li jirrigwarda l-pixxina.

ONOR. CLINT CAMILLERI: Iċ-ċentru akkwatiku sportiv. Dak huwa wieħed minn sensila ta’ artikli.

IĊ-CHAIRPERSON: Dak li qed jirriferi għalih l-Onor. Bencini huwa dwar it-triq tan-Nadur.

ONOR. GRAHAM BENCINI: Iva, u se ngħaddih lill-Iskrivana.

ONOR. CLINT CAMILLERI: Huwa wieħed minn sensila ta’ artikli. 

IĊ-CHAIRPERSON:  Jekk taf b’oħrajn, qed nistiednek sabiex tibgħathom ukoll.

ONOR. GRAHAM BENCINI: Ministru, jekk hemm xi ħaġa li mhijiex korretta f’dan l-artiklu...

ONOR. CLINT CAMILLERI: Ma nafx x’qed jgħid eżattament l-artiklu, però nixtieq nikkjarifika għax qed tgħid li tajt direct order lil architect friend. Mhux hekk?

ONOR. GRAHAM BENCINI: Jien ikkwotajt l-artiklu.

IĊ-CHAIRPERSON: Ministru, ġie ppreżentat artiklu datat 23 ta’ Frar 2025. (Interruzzjonijiet) Ħalli nkunu korretti għal dawk l-istatements li qed jintqalu, għax inti qiegħed taħt ġurament. Ejjew inkunu korretti.

ONOR. ANDY ELLUL: Ilna sagħtejn hawn, għalqet is-seduta issa.

IĊ-CHAIRPERSON: Is-seduta għadha m’għalqitx.

ONOR. ANDY ELLUL: Irridu nitilgħu fil-Plenarja. 

ONOR. CLINT CAMILLERI: Rigward dan l-artiklu, li ngħata direct order architect friend u sebaħ u dalam, nista’ ngħid li kull perit qed jispiċċaw jgħidu li huwa architect friend tiegħi.  Jien infurmat, wara li ċċekkjajt ovvjament wara li kien hemm l-NAO report, li tali ngaġġ sar permezz ta’ sejħa għal offerti miftuħa; kien hemm numru ta’ offerti, kien hemm adjudication board, imbagħad intagħżlet the cheapest compliant offer. Hemm miktub affarijiet oħrajn...

IĊ-CHAIRPERSON: Dan huwa l-istess wieħed li jissemma fl-NAO report dwar il-bidla tal-perit? L-istess perit?

ONOR. CLINT CAMILLERI: M’hemmx miktub fir-rapport tal-NAO, imma hekk nimmaġina, hekk qed nifhimha jien.

ONOR. CLAUDETTE BUTTIGIEG: Però hemm rabta ma’ dan il-perit. 

ONOR. CLINT CAMILLERI: X’rabta hemm?

ONOR. CLAUDETTE BUTTIGIEG: Li dan juża l-uffiċċju li kien l-uffiċċju tiegħek. 

ONOR. CLINT CAMILLERI: Qed tagħmilha tiegħek dik l-allegazzjoni?

ONOR. CLAUDETTE BUTTIGIEG: Le.

ONOR. CLINT CAMILLERI: M’intix tagħmilha tiegħek.

ONOR. CLAUDETTE BUTTIGIEG: Le, jien qed ngħid dak li hemm miktub fl-artiklu.

ONOR. CLINT CAMILLERI: Jekk qed tagħmilha tiegħek għidli. Dik hija xi ħaġa mhux veritiera għall-aħħar. (Interruzzjonijiet)

ONOR. ANDY ELLUL: Kellkom sagħtejn ċans biex tagħmlu l-mistoqsijiet, u l-Ministru rrisponda kollox. Issa bdiet is-seduta fil-Plenarja.

IĊ-CHAIRPERSON: Ikkalma, Onor. Ellul.

ONOR. ANDY ELLUL: Le, mhux ikkalma Onor. Ellul! Bir-rispett kollu! Ilkom sagħtejn tagħmlu d-domandi u kollox irrisponda.

IĊ-CHAIRPERSON: Iktar m’aħna se ngħajtu, iktar se ndumu.

ONOR. CLAUDETTE BUTTIGIEG: Jien qed nikkwota x’hawn fl-artiklu.

ONOR. ANDY ELLUL: Issa bdiet il-Plenarja u bdejtu l-mistoqsijiet fuq affarijiet oħra.

ONOR. CLINT CAMILLERI: Jekk trid tikkwota x’hemm fl-artiklu, l-ewwel nett...

ONOR. CLAUDETTE BUTTIGIEG: L-artiklu jgħid li juża l-istess uffiċċju li kont tuża inti, li l-uffiċċju huwa ta’ ommok, u li inti għandek l-indirizz tiegħek hemmhekk. L-artiklu hekk qed jgħid.

ONOR. CLINT CAMILLERI: Fl-artikli jgħidu ħafna affarijiet, imbagħad intom tirkbu fuqhom u tagħmluhom fatti.

ONOR. CLAUDETTE BUTTIGIEG: Qed nagħtuk l-opportunità li tgħid huwiex veru jew le. 

ONOR. CLINT CAMILLERI: Ma jien qed nindirizza lil ħadd individwalment, imma inġenerali. F’Ġunju 2017 jien ġejt elett għall-ewwel darba, ġejt maħtur Segretarju Parlamentari, il-prattika ta’ perit tiegħi waqfet għal kollox, għamilt iċ-change of architects, fuq dawk li riedu periti oħrajn ta’ xogħol li kien ongoing, skont kif xtaqu l-klijenti, u l-uffiċċju li kont nuża jien fid-dar proprjetà ta’ ommi huwa magħluq. L-Uffiċċju mhux biss huwa magħluq, mhux biss ma jużah ħadd, mhux biss jien għandi l-identity card hemmhekk, iżda dan l-uffiċċju – li hija kamra f’dar – li qed issir riferenza għalih bħallikieku ma nafx x’hemm u x’ma hemmx, normalment jintuża qrib l-elezzjonijiet. Din il-kamra fil-proprjetà ta’ ommi nużaha sabiex f’kampanja elettorali ma nużax uffiċini tal-Gvern, jew tal-Ministeru, jew ta’ ma nafx min, iżda nuża din il-kamra fid-dar ta’ ommi. Jiġifieri nużaha bħala uffiċċju distrettwali fil-kampanja elettorali. Li jiġri hu li meta tkun għamilt change of architect fuq xi ħadd, il-pjanta tibqa’ timmarka bl-indirizz jew b’ismek. Ħa nkun ċar daqs il-kristall u ngħid li jekk forsi fil-passat meta xi ħadd kien isir ministru, jew jiġi elett, iżomm l-uffiċċju għaddej b’xi mod u jaħdem bih, jew ikollu l-partners tiegħu, jew ikollu ma nafx min jaħdem hemmhekk, l-uffiċċju tiegħi huwa magħluq. Meta tlajt bħala deputat fil-Parlament, ma bqajtx nipprattika, l-uffiċċju huwa magħluq, u m’għandi l-ebda interess, la ma’ periti u lanqas ma’ kuntratturi.  Jien, xogħli, mill-2017 ‘l hawn qiegħed fejn għoġobhom jaħtruni l-Għawdxin u fejn għoġbu jaħtarni l-Prim Ministru.

ONOR. CLAUDETTE BUTTIGIEG: Allura tiċħad dak li hemm miktub f’dak l-artiklu.

ONOR. CLINT CAMILLERI: Mija fil-mija.

ONOR. CLAUDETTE BUTTIGIEG: Tajjeb. Grazzi.

ONOR. CLINT CAMILLERI: Grazzi.

IĊ-CHAIRPERSON: Nirringrazzjak, Ministru, talli kont magħna llum. Il-Kumitat qed jiġi aġġornat għal bħal-lum ġimgħa fis-2.00 p.m. meta huwa kkonfermat li se jiġi jixhed is-Sur Johann Grech, Kummissarju tal-Films.

Fl-4.14 p.m. il-Kumitat aġġorna.

